
        
            
                
            
        

    
	ПРОСПЕР МЕРИМЕ

	 

	Зуурдын тамын сүнс

	 

	“Улсын хэвлэлийн газар” 1983 онд Улаанбаатар хотноо эрхлэн хэвлүүлсэн “Проспер Мериме : Коломбо” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Цицерон хаана ч билээ «Бурхдын уг судрын тухай» шастиртаа ч бил үү, Критийн, Олимпын гээд олон Юпитер1 байдаг. Ер нь өөрийн гэсэн Юпитергүй томхон хот Грект үгүй гэж хэлсэн байдаг. Явсаар байгаад энэ олон Юпитерийн тус тусын адал явдлыг нэгтгэн ганц Юпитерийнх шиг хэлэлцдэг болж энэхүү бурхны нэртэй холбоотой хайр дурлалын өдий төдий адал явдал гарч иржээ. 

	Ингэж хольж хутгах явдал Юпитер бурхнаас бараг дутахааргүй нэрд гарсан дон Жуаны хувьд байдаг ажээ. Ганц Севильд гэхэд л хэд хэдэн дон Жуан байсан агаад бусад олон хот ч хоцрохгүйгээр олон дон Жуаныг нэрлэдэг байв. Дээр үед дон Жуан болгон өөрийн домогтой байжээ. Сүүлдээ цагийн урсгалд тэдгээр нь ганц домог болж холилдчихсон ажээ. 

	Гэвч сайтар магадлан үзвэл дон Жуануудыг ялгахад амархан агаад дор хаяхад хоёрыг нь бусдаас онцгойлж болно. Үүний нэг нь хэн бүхний мэдэх, чулуун хөшөө нөгөө ертөнцөд аваад арилсан дон Жуан Тенорьо2, нөгөө нь огтын өөр байдлаар нас нөгчсөн дон Жуан де Маранья3 юм. 

	Аль алиных нь амьдралын тухай ижилхэн ярьдаг боловч төгсгөл нь өөр өөр байдаг юм. Зарим домог нь Дюсисийн4 жүжгийн тайлал шиг сайн сайхнаар эсвэл уй гашуудалтайгаар, нэг үгээр хэлэхэд уншигчдын сэтгэл хөдлөлд нийцүүлсэн олон янзын төгсгөлтэй байдаг. 

	Харин энэ түүхийн өөрөөр хэлбэл энэ хоёр түүхийн хувьд бол ямар ч эргэлзээгүй үнэн юм. Хэрэв нэр төртэй олон өрх гэрийн удам судрын бичигт хар мөрөө үлдээсэн энэхүү хоёр гайхлын амьдарч байсанд эргэлзэх аваас Севилийн хүмүүсийн эх оронч үзлийг хөндсөн хэрэг болно. Харийн хүмүүст дон Жуан Тенорьогийн байшинг үзүүлдэг. Урлагийг үнэлдэг хэн ч гэсэн «Энэрэлийн» сүмийг үзэхгүй бол Севильд очсон гэж санахын хэрэггүй. Тэр сүмд сайх эрийн хүлцэнгүй ч юм уу, эсвэл бардам зангийн илрэл ч байж болох «Aqui yace el peor hombre que fun en el mundo»5 гэсэн бичигтэй бунхныг үзэж болно. Үүний дараа эргэлзэх юм байх уу даа? Сайх хоёр түүхийн дурсгалыг заагаад таны газарч дон Жуан (чухам алийг бүү мэд) сүмийн мавритан цамхгийн оройд байсан хүрэл баримал жиральдод6 тун хачин юм санал болгоход цаадах нь түүнийг хүлээж авсан тухай, эсвэл нэг удаа дон Жуан дарсанд улаан зээрд болчхоод Гуадалкивирын зүүн эргээр явж байгаад голын нөгөө эргээр навчин тамхи зууж явсан хүнээс (чөтгөр биеэрээ явж байжээ) гал гуйхад цаадхын нь гар голын дээгүүр сунан сунасаар тамхиа түүнд ойртуулахад дон Жуан тун ч хэнэггүй тамхиа асааж бурхны сануулгыг ч анзаарсан юмгүй улам улмаар буруу зам руу орох нь тэр ээ... гэж ярихыг сонсох болно. 

	Би дон Жуан тус бүрийн муу явдал, нүглийг тэдний тухай ярьдаг ерөнхий хууч домгоос тус тусад нь ялгахыг хичээсэн юм. Нэгэнт өөр арга байхгүй болохоор Мольер, Моцарт нарын алдарт зохиолуудаар бидэнд нэгэнт танил болсон дон Жуан Теньорын тухай үл өгүүлэн өөрийн баатар дон Жуан де Мараньягийн адал явдлын тухай хүүрнэхийг эрхэмлэлээ. 

	Дон Карлос де Маранья гүн бол Севилийн хамгийн баян сурвалжит язгууртны нэг байлаа. Удам угсаа дээгүүрээс гадна, бослого гаргасан морискуудыг7 дарахад өвөг дээдсээсээ дутахгүй цөс ихтэй эр болохоо харуулжээ. Алпухарын бууж өгсний дараа духандаа гүнзгий сорвитой сайх эр Севильд буцаж ирэхдээ буруу номтноос баахан хүүхэд олзлон авчирч тэдэнд загалмай зүүлгэн шашиндаа оруулаад христос шашинтай айлуудад чамлалтгүй үнээр худалдаж амжжээ. Нүүр царайг нь огт гутаагаагүй шарх нь сэтгэлтэй байсан олон эрчүүдийг огоорон өөртэй нь суух болсон сурвалжит өрхийн нэгэн бүсгүйд таалагдахад өчүүхэн ч саад болсонгүй. Гэрлэснийхээ дараа охидтой болж хэд нь хадамд гаран зарим нь сүмд гэлэнмаа болжээ. Дон Карлос Маранья угсаа залгамжлуулах хүү заяахгүй нь хэмээн хэдийнээ бухимдан байтал хүүтэй болж эртний удам угсаа тасрахгүй гэдэг итгэл нэмэгдэн магнайгаа хагартал баярлаж билээ. 

	Хур баялаг хөрөнгийг өвлөн олонд зартай нэрийг залгамжлан авч явах ёстой эцэг эхийнхээ нар болсон дон Жуан хүүг эцэг эх хоёр нь алган дээрээ бөмбөрүүлэх боллоо. Хүү бүр багаасаа бараг юу дуртайгаа хийж эцгийнх нь өргөөнд түүний өөдөөс ширүүхэн ч харах хүн байсангүй. Гагцхүү эх нь түүнийг өөрийн адил шүтлэгтэй хүн болгох гэж эцэг нь өөртэйгөө адил зүрх зоригтой хүн болгохыг мөрөөдөж авай. Эх нь хүүгээ элдэв амттан, энхрийллээр үгэндээ оруулан амны уншлагатай болгон хэрэгтэй хэрэггүй уншлага цээжлүүлэн унтахад нь гэгээн мэргэдийн түүх домог уншин бүүвэйлдэг байжээ. Нөгөө талаас эцэг нь хүүдээ Бернардо дель Карпьо8 Сидийн9 тухай уянгын дуу заан морискуудын бослогыг ярьж бүхэл өдөржингөө жад шидэж нум сумаар харваж биеэ хатуужуул хэмээн ятгаж тэр ч байтугай цэцэрлэгийнхээ буланд босгуулсан мавр хувцастай бай руу цахиур буугаар буудуулдаг байлаа. 

	Де Маранья гүн-ахайн мөргөлийн өрөөнд Моралегийн10 хуурай, хүнд маягаар зурсан нэгэн зураг байх нь зуурдын тамын11 зовлонг дүрсэлжээ. Зураач санаандаа орсон залхаалтыг сүрхий чадмаг гаргасан нь хэрэв шашны залхаалтыг гүйцэтгэгч харвал энэ тэр нь дутуу байна гэж хэлэхийн аргагүй ажээ. Хөөрхий сүнснүүд нэгэн том агуйрхуу юманд байх агаад агуйн дээд талд агаар оруулах нүх харагдана. Энэхүү нүхний амсарт зогссон сахиусан тэнгэр зуурдын тамаас гарч ирж байгаа сүнс рүү гараа сунган хажууд нь эрх барин зогссон нэгэн өтгөс, гүн сүсэглэсэн байдлаар залбирал уншин зогсоно. Энэ хүн бол уг зургийг зуруулан буян үйлдэж, Куэскагийн сүмд өргөсөн сүсэгтэн ажээ. Морискийн бослогын үед хотод түймэр гарч сүмээс үнс үлдсэн боловч харин эл зураг гайхалтайгаар бүтэн үлджээ. Де Маранья гүн энэ зургийг авчирч авгайнхаа мөргөлийн өрөөг чимсэн байжээ. Ерийн өдөр бяцхан Жуан эхийн өрөөнд орж ирэх бүрдээ өөрийг нь айлгасан мөртөө дур сэтгэлийг булаагч эл зургийн өмнө хөдлөлгүй удаан зогсон ширтдэг авай. Ялангуяа улайссан хоовонгийн дээр төмөр дэгээгээр хавирганаасаа өлгөгдсөн, гэдэс дотрыг нь могой хэмлэж байгаа хүнээс нүдээ салгаж чадахгүй байдаг байжээ. Агаар оруулах нүх рүү арга нь барагдсан янзтай харж ийм зовлонгоос аврагдах залбирал уншаач гэж буян үйлдэгчээс гуйх мэт харагдана. Гүн-ахай энэ нүгэлт амьтан амьд ахуйдаа бурхны сургаалыг юман чинээ тоодоггүй, лам хуврагийг дооглодог ч юм уу, сүм хийдийг хайхардаггүй байснаас болоод нүглээ эдлэн зовж байгаа нь энэ гэдгийг хүүдээ тайлбарлахаа мартдаггүй байлаа. Диваажин руу нисэж яваа тэр сүнс бол ямар нэгэн нүгэл үйлдсэн де Мараньягийн удмынхны нэг гэнэ. Гэвч де Маранья гүн түүний төлөө мөргөл залбирал үйлдэн хамаатнаа халуун тамаас аврахын тул лам хуврагуудад үлэмж өргөл барьц барьсны үрээр түүнийг эрлэгт удаан зовоолгүй диваажинд очуулсан юм гэж тайлбарлана. 

	— Ингэхэд Жуанито минь, ээж нь ч гэсэн нэгэн цагт энэ хүн шиг зовж тарчлан, хэрэв чи миний хойноос буян үйлдэхгүй бол хэдэн сая жил энэ тамд үлдэнэ дээ хэмээн нэмж хэлнэ. 

	Тэгэхэд хүү учиргүй уйлж хэрэв халаасанд нь хэдэн реаль12 байвал хамгийн түрүүнд дайралдсан зуурдын тамын сүнснүүдийг зовлонгоос арилгах буян үйлдэгчийн тагш руу бушуухан хийхээр яаравчилна. 

	Хүүг эцгийн өрөөнд ороход цахиур бууны суманд сийчүүлсэн хуяг, Альмериаг дайран авахад де Маранья гүнгийн өмсөж асан мусульманы сүхээр хонхойтол цохиулсан ортой дуулга ямагт нүдэнд нь тусна. Тэр өрөөг буруу номтноос олзолж авсан мавритан илд сэлэм, жад бамбай, туг хиур элдэв юмсаар чимэглэсэн ажээ. 

	— Энэ илдийг би толгойг нь цавчихаас өмнө намайг гурван ч удаа дэлссэн Вежерийн Кадигаас13 авсан юм гэж гүн хэлээд, — Энэ тугийг Эльвирийн ууланд босогчид хийсгэж явсан юм. Тэд христос шашинтны нэгэн тосгоныг үнсэн товрог болгочхоод байлаа. Би хорин морин цэрэг дагуулаад очлоо. Дөрвөн удаа тугийг нь булааж авах гэж дайсны гүн рүү дайрсан боловч амжилт олсонгүй. Тав дахь удаагаа загалмайлан залбираад «Гэгээн Иакын төлөө!» хэмээн их дуугаар бархиран дайсны эгнээг тас дайран бужигнуулж билээ. Миний сүлд дээрх энэ алтан тагшийг харж байна уу? Үүнийг Морискийн нэгэн гайхал тэнүүлч нэг сүмийг бузарлаж түйвээснийхээ дараа хулгайлан авчээ. Тахилын ширээн дээр овьёос асган морьдоо идүүлж цэргүүд нь гэгээнтэн хувилгаадын шарилыг ухаж төнхөн байлаа. Мөнөөх гайхал энэхүү ариун тагшинд мөстэй шербет14 уудаг байж. Тагшийг яг амандаа барьж байхад нь би майханд нь орж очоод «Аллах тэнгэр минь!» гэж дуугарахаас нь өмнө балгаснаа залгиж амжаагүй байхад нь тэр муу нохойн халзан толгойг нь энэ сэлмээр шүдийг нь хүртэл хага ярж билээ. Энэхүү ариун өшөө авалтын дурсгал болгож хан намайг сүлдэн дээрээ алтан тагш зурахыг зөвшөөрсөн юм. Жуанито минь, үүнийг чамд хэлж байгаагийн учир нь гэвэл чиний сүлд яагаад энэ харагдаж байгаа зургийн доор байгаа өвөг эцгийн чинь сүлдтэй адилгүй байгааг чи хүүхдүүддээ хожим учирлуулахын тулд юм шүү дээ. 

	Дайн тулааны урлаг, үнэнхүү сүсэг хоёрт сэтгэл хуваагдсан Жуан хүү өдөржин савх модоор жижиг загалмай хийх буюу модон сэлэм барин цэцэрлэгт орж өөрийнхөөр нь бол чалма ороосон маврын толгойтой их адилхан Ротагийн хулууг хатган цавчилна. 

	Дон Жуан арван найм хүрэхдээ латин хэлээр тааруу ярьдаг боловч харин мөргөлдөө тун сайн, туялзуур жад, илдийг баруун солгойгүй хэрэглэж чаддаг болсон нь Сидээс ч дутамгүй болжээ. Де Мараньягийн удмын язгууртан хүн өөр ямар нэг зүйл нэмж сурах ёстой гэж үзсэн эцэг нь хүүгээ Саламанк хот руу явуулахаар шийдэв. Хүүгийн замд гарах бэлтгэлийг ядах юмгүй дор нь бэлэн болгожээ. Эх нь түүнд эрих, сахиус мэтийн юм өгөв. Үүнээс гадна амьдралын аливаа тохиолдолд хэрэг болох олон уншлага цээжлүүлэв. Дон Карлос иш дээр нь нарийн мөнгөн утсаар өрх гэрийн сүлдийг сийлж гоёсон сэлэм өгөөд, 

	— Өдий болтол хүү минь, чи хүүхдүүдийн дунд тоглож өслөө, одоо томчуудын дунд амьдрах болно. Язгууртан хүний эрхэмлэдэг хөрөнгө нь нэр төр байдаг, тэгээд чиний нэр төр бол Мараньячуудын нэр төр гэдгийг санаж яв! Нэр төрд сэв оруулснаас удам маань уг үндэсгүй болсон нь дээр! Энэ сэлмийг ав, чамд буруу санаатан халдах аваас чамайг хамгаалж яваг. Хүнээс түрүүлж бүү сугал, гэхдээ өвөг дээдэс чинь ялж өшөөгөө авахаас нааш сэлмээ хуйнд нь буцааж хийдэггүй байсан гэдгийг санаж яваарай гэжээ. 

	Ийнхүү оюун санааны ба биет зэвсгээр өвч зэвсэглэсэн Маранья овгийн залуу эр мориндоо мордож эцгийн гэрийг орхин оджээ. 

	Саламанкийн их сургууль тэр үед ид цэцэглэж байжээ. Түүхэндээ энэ сургууль хэзээ ч ийм олон оюутантай байсангүйгээр барахгүй, багш нар нь ийм их мэдлэгтэй байсангүй. Гэвч үүний хажуугаар хэзээ ч хотын оршин суугчид, дэггүй залуучуудын чухамдаа хэлбэл хотыг эзэгнэн буй залуусын ширүүн авирт тийм ихээр өртөгдөж байсангүй. Орой болоход хотод дурлалын дуу, орилоон чарлаан, утга учиргүй үймээн түйвээн ердийн цаг нөхцөөдөг зүйл болж энэхүү нэгэн хэмийн байдлыг хааяа нэг охид, хүүхэн босгуулсан, хулгай дээрэм, зодоон нүдээн хийх зэргээр эвдэнэ. Ирснийхээ дараах хэдэн өдөр дон Жуан эцгийн захиаг танил нөхдөд нь хүргэж өгөх, багш нартай уулзах, сүмээр орох, нандин шүтээнүүдийг сонирхох зэргээр өнгөрөв. Эцгийнхээ захисныг биелүүлж нэлээд их мөнгийг ядуу оюутнуудад тараалгахаар нэгэн багшид өгч өглөг буян үйлдсэн нь тэр дорхноо олны бахдалыг төрүүлж олон найз нөхөртэй болж амжжээ. 

	Дон Жуан сурч боловсрохын төлөө үнэхээр чармайж эхлэв. Багш, профессоруудын амнаас гарах үг бүрийг Евангели судрын сургаалаас өөрцгүй хэмээн үзэж нэг ч үг гээхгүйг хичээхдээ багшийн индэрт аль болох ойрхон суухаар шийджээ. Лекцийн танхимд орж очингоо, индрийн яг хажууд санаснаар нь болсон юм шиг сул суудал байхыг хараад очоод суучхав. Үс нь өрвийн даг хир болсон, их сургуулиудад олон арваараа дайралддаг, хувцасны оронцог эгэлдэрсэн нэгэн оюутан уншиж байсан номоосоо нүд салган дон Жуаныг ихэд гайхсан харцаар минут хэртэй гөлөрч байснаа. 

	— Та энэ суудал дээр сууж байгаа юм уу? гэж бараг айсан маягтай дуугараад, — Энд дон Гарсия Наварро дандаа суудаг гэдгийг мэддэггүй юм гэж уу? гэж асуужээ. 

	Түрүүлж ирсэн нь суудлыг эзэмших эрхтэй гэж Дон Жуан дуулсан бас тэгээд суудал сул байсан болохоор ялангуяа ноён дон Гарсия хажуу дах хүндээ суудал авахыг захиагүй бол суухад болохгүй юм юу байх вэ гэж хариуллаа. 

	— Харваас та шинэ хүн байна. Дон Гарсиягийн тухай дуулаагүй болохоор ирээд удаагүй байж таарна. Тэгэхээр дон Гарсияг ямар хүн болохыг мэдэж ав... гэснээ бусад оюутнууд дуулчих вий гэж айх мэт дуугаа намсган, — Дон Гарсия аюултай хүн байгаа юм. Түүнтэй шөргөлдсөн хүн сайнаа үзэхгүй. Тэвчээр нь мөчид, сэлэм нь урт. Түүний хоёр удаа суусан суудал дээр хэн нэгэн хүн бөгс тавьсан байвал хэрүүл гаргахад хангалттай гэдэгт итгэ. Овилгогүй зантай цочмог ууртай хүн байгаа юм. Хэрэлдэхээрээ л сэлмээ шүүрээд авна, сэлмээ нэгэнт сугалбал алж байж л сална. За, ингээд би танд санууллаа, харин та яахаа өөрөө мэдээ биз гэж өгүүлэв. 

	Дон Гарсия ядахдаа цагаа баримталж чадахгүй атлаа сайн суудал эзлэхийг чармайх нь дон Жуанд ихэд хачин санагдав. Үүний зэрэгцээ хэд хэдэн оюутан өөрийг нь ширтэж байгааг хараад нэгэнт суучихсан хойно босвол хэчнээн гутамшигтай юм болохыг мэдэрлээ. Нөгөөтээгүүр ирсэн өдрөө хэрүүл, маргаантай орооцолдохыг, тэгээд үнэхээр аюултай этгээд болох сайх дон Гарсиятай хэрэлдэхийг огт хүссэнгүй. Ийнхүү ацан шалаанд орсон амьтан яахаа ч мэдэлгүй сууж байтал нэг оюутан орж ирээд шууд чиглэн ирэв. 

	— Дон Гарсия ирэх нь энэ гэж зэргэлдээ суугаа оюутан хэлэв. 

	Дон Гарсия гэгч нь өргөн мөртэй, бие бялдар чийрэг, бор царайтай, омгорхог бардам, уруул нь тоомжиргүй жимийсэн залуу ажээ. Уг нь хар өнгөтэй байсан бололтой гандсан хантааз, энд тэндээ цоорсон нөмрөг өмссөн авч энэ бүгдийн дээгүүр урт алтан гинж унжина. Хэдийнээс эхлээд Саламанкийн оюутнууд Испанийн бусад хотын оюутны адилаар ганган дэгжин хувцаснаас илүү ноорхой цоорхойг эрхэмлэдэг болсон агаад ингэснээрээ жинхэнэ чанар чансаа гэдэг бол хувь заяаны эрхэнд хавчигддаггүй юм гэдгийг харуулахыг эрмэлздэг ажээ. 

	Дон Жуаны сууж байгаа сандал руу хүрч ирээд хүндэтгэн мэхийж, 

	— Оюутан гуай! Та энд шинээр ирсэн боловч би таны алдрыг сайн мэднэ. Бидний эцэг сайн андууд байсан болохоор хэрэв та соёрхох аваас хөвүүд нь ч тийм болж болохгүй гэх газаргүй гэж хэлээд их л найрсаг байдлаар гараа сунгалаа. Шал өөр зүйлийг хүлээж байсан дон Жуан өөр шиг нь хүнтэй нөхөрлөхийг нэр төрийн хэрэг гэж үзнэ хэмээн хариу өчив. 

	— Та Саламанктай танилцаж магад амжаагүй биз. Хэрэв, танд газарчлахыг зөвшөөрвөл таны суух хотын хаана юу байдгийг би танд үлдээлгүй дуртайяа үзүүлж өгье. 

	Тэгээд дон Жуаны хажууд суугаа оюутанд хандан, 

	— За алив, Перико эндээс зайл. Синьор дон Жуан Мараньятай чам шиг хүний хагас зэрэгцэж суух ёсгүй гэж дон Гарсия түүнийг бүдүүлгээр түлхэхэд цаадах нь ухасхийн суудал тавьж өгөн зайлав. 

	Лекц тараад дон Гарсия шинэ нөхөртөө хаягаа өгч өөр дээр нь очно гэсэн ам авав. Тэгээд тун ч уян эвлэгхэнээр гар дохин ёсолсноо шүүрэн шанага шиг цоорсон нөмрөгөөрөө дэгжирхэн ороож аваад гарав. 

	Дон Жуан номоо сугавчлаад сургуулийн байшингийн гудмын ханаар дүүрэн хуучны бичээсийг сонирхон зогсож байхдаа өөртэй нь анх ярьсан оюутан тэр бичээсийг сонирхох гэж байгаа юм уу гэлтэй ойртон ирэхийг ажиглав. Дон Жуан түүнийг таньсан гэдгээ үзүүлж толгой дохичхоод гарах гэтэл оюутан нөмрөгөөс нь татан зогсоогоод, 

	— Синьор дон Жуан! Та их яараагүй бол хэдэн минут надтай ярилцахгүй юу? гэв. 

	— Дуртайяа зөвшөөрнө гэж дон Жуан хэлээд багана налж, — За таны ярихыг сонсъё гэлээ. 

	Өөрсдийг нь мөрдөөгүй байгаа гэсэн мэт Перико тал тал тийшээ хулмалзан харснаа дон Жуаны чихэнд юм хэлэх гэсэн бололтой улам дөхөв. Ингэж болгоомжлохын хэрэг байсангүй. Учир нь тэдний зогсож байгаа гот маягийн гудамд амьд амьтан байсангүй. 

	Перико минут хэртэй дуугай зогссоноо, чичиргэнэсэн нам дуугаар, 

	— Танай эцэг дон Гарсия Наваррогийн эцгийг үнэхээр таньдаг байсан юм гэж үү? гэж асуув. 

	— Тэгэлгүй яах вэ, Морискуудын эсрэг мөр зэрэгцэн тулалдаж явсан юм гэнэ билээ. 

	— Их сайн байна! Гэхдээ тэр синьор хүүтэй байсан гэж дуулсан уу?

	— Үнэнээ хэлэхэд би тэр тухай ярихыг нь анзаараагүй юм байна. Яагаад үүнийг асуух болов? Дон Гарсия синьор Наваррогийн хүү биш юм уу?.. Эсвэл бутач хүү нь юм уу?

	— Тэнгэр бурхны нэрийг барьж андгайлахад би ерөөсөө тийм юм хэлэх гээгүй гэж оюутан айсан шинжтэй дуу алдан дон Жуаны налж байсан баганын араар харснаа, — Дон Гарсиягийн тухай хүн амьтны ярилцдаг тэр нэг жигтэй явдлыг та сонсоогүй юу? гэж асуух гэсэн юм гэв. 

	— Тэр тухай юу ч сонсоогүй

	— Ингэж ярьдаг юм... Би хүнээс сонссоноо л танд ярих гэж байгаа юм шүү дээ... Дон Дьего Наварро хүүтэй байжээ. Зургаа долоон настайдаа хүү нь хүндээр өвчилж газар авсаар, эмч нар чухам ямар эм хэрэглэхээ мэдэхээ больжээ. Тэгээд газар дээрх ганц хүүгийнхээ төлөө эцэг нь юугаа ч хайрласангүй. Олон ч сүмд их өргөл барьц барин, элдэв янзын ариун шүтээнээр адис авхуулсан боловч ямар ч нэмэр болсонгүй. Арга нь барагдсан синьор нэгэн удаа... надад яг ингэж ярьсан юм... нэг өдөр... ариун Мишелийн15 хөргийг харж байснаа «Нэгэнт чи миний хүүг аварч чадахгүй юм бол харин чиний хөл доорх чинь чамаас хүчтэй юм биш биз гэдгийг мэдмээр байна» гэж хэлчихжээ. 

	— Тэнгэр нараа юутай их муухайгаар доромжлох нь тэр вэ! гэж байж ядталаа зэвүүцсэн дон Жуан дуу алдав. 

	— Удсан ч үгүй хүү нь эдгэрсэн юм гэдэг... Тэр чинь энэ дон Гарсия юм шүү дээ. 

	— Тэр өдрөөс эхлэн дон Гарсиягийн биед чөтгөр шүглэх болсон юм! гэж нэгэн хүн инээд алдан хэлсэн нь Дон Гарсия өөрөө байжээ. Харваас тэр, ойролцоо нэг баганын ард нуугдаад бүх яриаг чагнасан бололтой. — Үнэндээ, Перико, хэрэв та өөдгүй хулчгар амьтан байгаагүй сэн бол миний тухай зориглон чалчсаны чинь хувьд шанг нь өгч нүглийг чинь наманчлуулах байлаа гэж дон Гарсия үнхэлцэг нь хагарчих дөхсөн оюутанд зэвүүнээр хэлснээ де Мараньяд хандан, — Синьор дон Жуан! Та намайг улам ойроос таних тусмаа ийм чалчаа амьтны яриаг чагнаж цагаа үрэхгүй болох вий. Тэгээд ч чөтгөрийн хамаатан биш гэдгээ үзүүлэхийн тулд би танаас одоо надтай цуг гэгээн Петрийн сүмд очиж соёрхоно уу гэж гуйя. Христос шашинтны үүргийг биелүүлсний дараа хэдэн нөхдийн хамт ядуухан хоолондоо таныг урин манайхаар очихыг хүсье гэв. 

	Дон Гарсия ингэж яриад Перикогийн ярьсан ер бусын түүхийг сонсож байгаад баригдсандаа ичин энэхүү балай яриаг тоогоогүй дүр үзүүлж байгаа боловч урилгыг уухайн тас хүлээн авсан шинэ найз дон Жуаныг сугадлаа. 

	Гэгээн Петрийн сүмд ороод хоёулаа эргэн тойронд сүсэгтнүүд шавсан шүтээний өмнө өвдөг сөхрөн суув. Дон Жуан мөргөлөө амандаа аяархан уншиж энэхүү ариун үйлст бага бус цаг зарцуулчхаад толгой өргөн харвал найз нь сүсэг бишрэлийн онгод орсон хэвээр, уруулаа намбатай хөдөлгөн нэг үгээр хэлэхэд бүгдийг умартан ид залбирч эхэлж байгаа бололтой байв. Мөргөлөө ийм түргэн дуусгасанд ялимгүй ичсэн дон Жуан санаанд орсон бүх уншлагаа бувтнаж гарав. Дон Жуаныг уншлагаа дуусгаад байхад нөхөр нь бахь байдгаараа хөдлөхгүй хэвээр байсанд өөр хэдэн богиновтор уншлага хайнгадуухан уншчихаад, нөхөр нь бас л хөдлөхгүй болохоор нь тэрхүү дуусдаггүй залбирлын төгсгөлийг хүлээхийн тул энэ тэр юм харж цаг нөхцөөхөөс биш яах вэ гэж бодов. Юуны өмнө түрэг хивсэн дээр сөгдсөн гурван бүсгүй түүний анхаарлыг татжээ. Нэг нь насаараа ч, зүүсэн шил, өмссөн оройвчных нь томыг харсан ч дуэнья16 байхаас зайлсангүй. Нөгөө хоёр нь залуухан, хөөрхөн, эрих рүүгээ тэгтлээ тонгойгоогүй болохоор эрвэгэр том алаг нүдийг нь харж болох ажээ. Дон Жуан тэр хоёрын нэгийг шохоорхон харж ариун номын газарт орж ирснээс илүү сэтгэлийн баяр хөөр болжээ. Нөхрийнхөө уншлагадаа улайран байгааг ч мартчихаад ханцуйнаас нь угзчин шар хуван эрих барьсан авхайтан хэн болохыг шивнэн асуув. 

	— Донья Тереса де Охеда гэдэг юм. Нөгөөдөх нь түүний эгч донья Фауста Кастилийн төрийн зөвлөлийн байнгын төлөөлөгчийн охид хэмээн дон Гарсия мөргөлийг нь тасалдуулсанд огтхон ч дургүйцээгүй байртай хэлээд, — Би эгчид нь сэтгэлтэй болоод байгаа юм, дүүг урхидахыг хичээгтүн. Хүүш, тэд нар босчхоод сүмээс гарах нь. Сүйхэндээ суухыг нь явж харцгаая. Салхитай байгаад торгон банзлыг нь хийсгэж магадгүй. Тэгвэл бид аятайхнаас аятайхан гуя хас үзэж болох юм гэв. 

	Донья Тересагийн гоо сайханд сэтгэл хөдөлсөн Дон Жуан, дон Гарсиягийн этгээд хачин яриаг анзаарсан ч үгүй, сүмийн үүдээр нөхрөө даган гарвал сурвалжит бүсгүйчүүл сүйхэндээ суугаад сүмийн талбайг орхин хүн амьтан бужигнасан гудамжны нэгээр далд орохыг харлаа. Тэднийг явж одмогц дон Гарсия бүрхээ хэлтгий тавиад их л хөгжилтэйгөөр, 

	— Сайхан бүсгүйчүүд байна. Хэрэв арав хоногийн дараа том нь минийх болдоггүй юм бол юуны хүү болох бол доо. Харин та дүүг нь өөртөө татах юм байгаа биз дээ? гэхэд

	— Яаж өөртөө татах билээ? Түүнийг би анх удаагаа харж байгаа нь энэ! гэж дон Жуан цайлганаар хариу өчив. 

	— Мөн ёсорхов оо! хэмээн дон Гарсия дуу алдаад, — Намайг Фаустатай урьдын танил гэж бодоод байгаа юм биш биз? Би дөнгөж саяхан түүнд зурвас өгөхөд уриалганаар авсан шүү гэв. 

	— Зурвас ий? Би таны бичиж байхыг хараагүй шүү дээ. 

	— Би тийм юмыг урьдчилан бичиж зэхчхээд аваад явдаг юм. Нэгэнт нэр байдаггүй болохоор дуртай хүүхэндээ атгуулчхаж болно. Харин нүд, үсний өнгөний тухай найдваргүй тодотгол хэрэглэхээс зайлсхийх хэрэгтэй. Түүнээс биш шүүрс алдах, хайрын нулимс, сэтгэл догдлох энэ тэр бол шар ч бай, бор ч бай, залуу ч бай, настай ч бай адилхан цөмийнх нь санаанд таардаг юм. 

	Ийнхүү элдвийг ярилцсаар нэг мэдэхэд мань хоёр өөрсдийг нь үдийн хоол хүлээж байгаа байшингийн үүдэнд тулж ирэв. Ёстой л оюутны баймаар, янз маяг амт гэхээсээ арвин нь голлосон гүнцэг байлаа. Хэтэртэл нь шарсан бөөн ястай мах, гахайн давсалсан мах цөм л ам цангахаар хоол ажээ. Бас Ла Манш, Андулиз газрын дарс бялхан байх ажээ. Дон Гарсиятай үерхдэг хэдэн оюутан түүний ирэхийг хүлээж байлаа. Тэгээд цөм шууд ширээндээ суухад хэдэн хормын турш эрүү толгой зодолдуулах, дашмаг аяга хавиралдахаас өөр чимээ гарсангүй. Удалгүй дарсанд халцгааж яриа хөөрөө нэмэгдэн дуу шуугиан ихсэв. Яриа нь ирүүл тулаан янаг амрагийн явдал, оюутны дүрсгүйтлээс хэтэрсэнгүй. Нэг нь байрныхаа мөнгийг төлөх ёстой өдрийн урьд өдөр гэрийн эзэгтэйг яаж залилан зугтааж гарснаа ярив. Нөгөө нь шашин номлогч сүрхий профессорын өмнөөс дарсны худалдаачинд хэдэн шил явуулж вальдепений шар айраг авчруулан өөрөө ууж профессороор үнийг нь төлүүлснээ ярина. Энд нэг нь шөнийн манаачийг цохисноо, тэнд нэг нь олсон шатны тусламжаар хартай нөхрийг нь залилан нууц амрагтайгаа яаж уулзсанаа эд бах болгоно. Дон Жуан эхлээд энэ зүй бусын замбараагүй явдлын тухай сонсоод гайхаж байв. Гэвч аажмаар уусан дарс, хажуугийн хүмүүсийн хөгжилтэй байдал даруу занг нь дийлжээ. Элдэв хөгийн яриа түүнд зугаатай санагдаж зарим хүний элдэв башир аргаар олж авсан алдар цуунд бүр атаархаж эхлэв. Их сургуульд анх орохдоо бодож санаж явсан ухаалаг зарчмаасаа ухрах маягтай болж оюутнуудын өөрийгөө авч явах дүрэм гэгчийг сайшаахад хүрчээ. Тэрхүү энгийн мөртөө амархан дүрмээр бол «өөдгүй амьтад» буюу их сургуулийн бүртгэлд хамаарахгүй хотын хүн толгойтой бүгдийн эсрэг юу дуртайгаа хийж болно. «Өөдгүй амьтдын» дунд амьдарч байгаа оюутан гэдэг маань дайсны дунд байгаагаас ялгаагүй болохоор эртний хананенчүүдтэй жүүд нар яаж харьцаж байсан шиг хандах эрхтэй гэж үзэх ажээ. Гэвч, гай нь ирэхэд коррехидор17 нь оюутнуудын ариун хуулийг огт хэрэгсдэггүй зөвхөн мууг нь үзэхийг урьтал болгох учир сайх оюутнууд нэг гэрийн мэт нэгдэн нягтарч бие биедээ туслан ялангуяа сөхөгдөшгүй нууцаа нандигнан хадгалах хэрэгтэй байдаг ажээ. 

	Эл сургамжтай яриа лонх дахь сүүлчийн дусал дарс дуусан дуустал үргэлжиллээ. Лонхны ёроол ч гарч, шүүмжлэн хэлэлцэх нь ч мэдэгдэхүйц сулран хүн болгон унтахын хүслэн болов. Нар хэдийгээр дээр байсан боловч хоолны дараа унтаж амрахаар тарж одоход дон Жуан, гэртээ амраач гэсэн дон Гарсиягийн үгийг дагаж цуг үлдэв. Ширэн бүрээстэй буйдан дээр хэвтэнгүүт дарсны халуун ядарсан хоёрт цохиулан нам унтаж учир нь ойлгогдохгүй элдвийн хачин юм зүүдлэн чухам юунаас болсныг бүү мэд, нэг л хүнд зовуурьтай юм шиг болжээ. Аажмаар зүүд нь хэрэв ингэж хэлж болдог бол арай тод болж ирлээ. Өвөл цагийн Гуадалкивир мөрнөөс ч өргөн түргэн урсгалт нэгэн голоор завьтай явж байна гэнэ. Завинд далбаа, сэлүүр, залуурын аль нь ч байсангүй, мөрний эрэг хов хоосон ажээ. Завь урсгал даган намалзан хөвж дон Жуаны толгой эргэх шиг болохыг үзвэл Кадикс руу анх явж байгаа хүмүүс далайн өвчнөөр өвддөг Гуадалкивирын адаг руу орж яваа бололтой. Түдэлгүй мөрөн нарийсаж хоёр эрэг дээрх юм тод үзэгдэн дуу хүрэхээр ойртжээ. Тэгтэл гэнэт хоёр талын эрэг дээр гэрэл цацарсан хоёр хүний дүрс тодрон өөрт нь туслахыг хүсэх мэт тэмүүлэх ажээ. Эхлээд баруун эрэг рүү харвал догшин ширүүн царайтай, хөл нүцгэн зөвхөн хялгасаар нэхсэн хэвнэгтэй хөгшин үзэгдэв. Өвгөн түүн рүү гараа сунгаж буй бололтой. Нөгөө эрэг өөд харвал дур булаам сайхан царайтай өндөр гоолиг бүсгүй гартаа барьсан цэцгэн титмээ сарвайна. 

	Энэ үед суусан завь нь түүний хүссэн зүгт ямар ч сэлүүргүйгээр дураар хөвж болохыг дон Жуан анзааран бүсгүйн зогсож байсан эрэг рүү зүглэтэл баруун эргээс дуу тавин орилоход өөрийн эрхгүй тэр зүг эргэн хөвөв. Хөгшний царай түрүүчийнхээс илүү догшин болжээ. Түүний бүх бие хөх няц болж шалбаран нил цусан тав тогтжээ. Нэг гартаа өргөсөн титэм барьж нөгөөдөө төмөр үзүүртэй мунаа барьсан ажээ. Үүнийг харсан дон Жуан айн ширвээтэж нөгөө эрэг рүү хурдхан эргэв. Түүний дурыг булаасан авхай мөнөөхөн байрандаа байсаар аж. Бүсгүйн үс салхинд намирч нүд нь ер бусын гялалзан нөгөө цэцгэн титмийн оронд илд барьжээ. Газарт хөл тавихын өмнө дон Жуан сайтар ажиглавал илдийн ир, бүсгүйн гар улаан цусанд будагджээ. Айсандаа цочин сэрчихлээ. Дон Жуан нүдээ нээмэгц хоёрхон алхмын зайд сэлэм гялалзахыг хараад өөрийн эрхгүй дуу алдав. Гэвч сэлэм барьсан хүн нь нөгөө гоё бүсгүй биш ажээ. Дон Гарсия найзаа сэрээхээр очсоноо Дон Жуаны орны дэргэд сайн дархны хийцтэй сэлэм байгааг хараад юм мэддэг хүний хувиар сонирхож буй нь тэр юм санжээ. Сэлэм дээр «Шударгыг эрхэмлэнэ» гэсэн бичигтэй харин бариул дээр нь бидний нэгэнт өгүүлсэн де Мараньягийн сүлд, нэр, уриа байх ажээ. 

	— Та ч гайхамшигтай сайхан сэлэмтэй хүн юм, найз минь. Одоо ч амарч аваа биз дээ. Орой ч болчихлоо. Салхинд жаахан гаръя. Хотын хүндэт иргэд гэр гэртээ харьсны дараа хоёулаа нөгөө хонгорууддаа дурлалын дуугаа өргөе гэж дон Гарсия хэлэв. 

	Хоёул Тормез голын эргээр баахан сэлгүүцэж цэвэр агаараар амьсгалахаар ч юм уу, нууц амрагтайгаа уулзахаар ирсэн эмс охидыг нүд хужирлан явав. Аажмаар хөл татарч сүүлдээ хүнгүй болов. 

	— Ингээд хот тэр чигээрээ оюутны мэдэлд шилжиж байгаа нь энэ, «Өөдгүй амьтад» бидний гэмгүй дүрсгүйтэлд саад хийх сачий нь хүрэхгүй. Хэрэв хотын харуултай мөргөлдвөл тэр новшнуудыг өрөвдөх хэрэггүй гэдгийг танд хэлэх шаардлагагүй биз ээ? Цаад новшнууд чинь олон бас тэгээд хөлийн хүчинд найдахад хүрвэл санаа зовсны хэрэггүй. Би эндхийн бүх нүх сүвийг андахгүй. Надаас хоцорчихгүйг хичээгээрэй, бусад нь болоод л явчихна гэж дон Гарсия зөвлөв. 

	Ингэж өгүүлэнгүүт нөмрөгөө зүүн мөрөндөө нүүрийнхээ ихэнхийг далд байхаар эгэлдрэхэд баруун гар нь сул чөлөөтэй үлдлээ. Дон Жуан ч андаа дуурайн хоёул донья Фауста, дүүтэйгээ суудаг гудамж руу зүглэв. Нэгэн сүмийн үүдээр өнгөрөхдөө дон Гарсия шүгэлдвэл түдэлгүй зарц нь гитар барьчихсан ирэхэд дон Гарсия гитараа аваад зарцаа буцаажээ. 

	Тэд явсаар Вальядолидын гудамжаар орох үед дон Жуан

	— Та дурлалын дуугаа өргөхдөө надаар хамгаалуулах гэжээ дээ. Таны итгэлийг хөсөрдүүлэхгүйд бүү эргэлзээрэй. Хэрэв тэр өөдгүй амьтдаас ганц гудамж хамгаалж чадахгүй бол Севилийн хүү биш болъё гэвэл, 

	— Танаар хамгаалуулъя гэж би огт бодохгүй байна. Миний янаг дурлал энд байна, таных ч өөрцгүй. Хүн бүр өөртөө ногдсон тавиланд эзэн болох нь зүйтэй. Чимээгүй. Байшин нь энэ байна. Та тэр цонхон дор, би энэ цонхон дор. Мэдэлтэй байгаарай гэж хариулав. 

	Дон Гарсия гитараа хөглөж аваад тун эвлэгхэн хоолойгоор хэзээний л байдаг нулимс, шүүрс алдалт гэх мэтийн хайр сэтгэлийн уянгат дуу дуулж гарав. Чухам өөрөө зохиосон эсэхийг бүү мэд. 

	Гурав, дөрвөн ая тоглосны дараа хоёр цонхны хөшгөн самбар алгуур сөхөгдөж аяархан ханиалгах сонстов. Энэ нь дууг сонсож байна гэсэн хэрэг байлаа. Өөрийг нь тоглооч гэж гуйх юм уу, сонсож байгаа үед хөгжимчин хүн хэзээ ч тоглодоггүй гэдэг үг байдаг. Дон Гарсия гитараа хашааны шон дээр тавьчхаад сайх хоёр эмэгтэйн нэгтэй нам дуугаар ярилцаж эхлэв. 

	Дон Жуан толгой өргөн харвал дээдэх цонхноос нэг эмэгтэй өөрийг нь ширтэн байх шиг санагдав. Найзынх нь сонгосон түүний зүрхний хонгор болохоор заяасан бүсгүй донья Фаустын дүү мөн гэдэгт дон Жуан эргэлзсэнгүй. Гэвч бүрэг туршлагагүйгээсээ болоод яаж өдөхөө мэдэхгүй алмайрчээ. Гэнэт цонхноос нэгэн алчуур унаж уянгалаг цангинасан дуу гарч

	— Ээ бурхан минь! Алчуур минь уначихлаа! гэх сонсогдлоо. 

	Дон Жуан түүнийг дор нь шүүрэн авч сэлмийнхээ үзүүрт өлгөөд цонхны дайтай өндөрт өргөж өгөхөд яриа үүсгэх шалтаг гарч иржээ. Нөгөө дуу эхлээд талархсанаа хэлж, дараа нь найрсаг зантай синьор залуу эр өнөө өглөө гэгээн Петрийн сүмд байгаагүй биз гэж асуув. 

	Дон Жуан хариуд нь байснаар барахгүй сэтгэлийн амар тайвнаа алдчихаад байна гэж хэлжээ. 

	— Яагаад тэр билээ?

	— Таныг хараад л

	Ингээд ам хагарч яриа хөөрөө ч ундрах нь тэр. Дон Жуан Севиль газрын хүн болохоор хайр дурлалын үг хэллэгээр баян, морискийн олон түүхийг цээжээр мэддэг байв. Уран үг хэллэгийг урсгаж ядах юм байсангүй. Элбэг цаг орчим ярилцаад байтал аавын хөлийн чимээ гарлаа, явахгүй бол болохгүй гэж Тереса дуу алдав. Самбаран хөшгийн цаанаас хоёр булбарайхан гар цухуйж, хүн болгонд мэлрэгийн мөчир чулуудсаны дараа хоёр залуу сая нэг холдон явжээ. Дон Жуан амттайхан бодолд автан унтахаар явжээ. Дон Гарсиягийн хувьд гуанзанд орж шөнийн ихэнхийг өнгөрөөв. 

	Маргааш нь санаа алдалт, дурлалын дуу урьдын адил үргэлжиллээ. Ийм маягаар хэд хэдэн үдэш өнгөрчээ. Зүй зохисын дагуу эсэргүүцсэний дараа хоёр бүсгүй сэтгэлтэй залуустай хайр сэтгэлийн баталгаа болгон туг үсээ солилцохыг зөвшөөрч утас унжуулан татах маягаар хайрын дэнчин болсон эрхэм зүйлийг өгч авалцжээ. Дон Гарсия шалихгүй юманд сэтгэл ханадаг хүн биш болохоор авирах олсон шат, орох хуурамч түлхүүрийн тухай яривал түүнийг хэтэрхий зоримог хэрэг хэмээн саналыг нь хэрэгсэхгүй болгоогүй ч тодорхой бус хугацаагаар хойшлуулжээ. 

	Бүтэн сар шахам сайх хоёр сэтгэлт бүсгүйнхээ цонхны дор ямар ч ашиггүй сэлгүүцлээ. Нэгэн харанхуй шөнө бахь байдгаараа хэн хэнийхээ сэтгэлийг зугаацуулан зэгсэн удаан ярилцаж байтал нөмрөг нөмөрсөн долоо, найман хүн гудамжны үзүүрт гарч ирэхийг харвал ихэнх нь хөгжим барьцгаажээ. 

	— Бурхан минь! Дон Кристоваль бидэнд дурлалын дуу дуулах гэж ирж яваа нь энэ. Бурхны нэрийг бодож бушуухан холдоорой, эс тэгвэл муу юм болж мэднэ шүү гэж Тереса дуу алдав. 

	— Ийм аятайхан байрыг хэн дуртайд суллаж өгдөг нь бид арай бишээ гэж Дон Гарсия дуу алдаад хамгийн түрүүнд яваа хүнд хандан өндөр дуугаар, — Залуу минь! Байр эзэнтэйгээс гадна энэ бүсгүйчүүл таны хөгжмөөр дутахгүй болохоор өөр газарт л азаа турших ажаам уу гэв. 

	— Нэг муу шалчгар оюутан бидний мөр дээр саад болох санаатай юу? гэж дон Кристоваль хашхирснаа, — Миний бүсгүйг оролдвол ямар байдгийг үзүүлээд өгье хэмээн нэмж хэлэв. 

	Ингэж хэлэнгээ сэлмээ суга татлаа. Үүнтэй нэг зэрэг хоёр андын сэлэм агаарт гялсхийв. Дон Гарсия сурмаг хөдөлгөөнөөр цуваараа гараа ороогоод сэлмээ агаарт өргөн, 

	— Оюутнуудаа нааш ир! гэж хашхирав. 

	Гэвч ойр хавьд нь нэг ч оюутан байсангүй. Мөргөлдөөнд хөгжмөө эвдүүлчихнэ гэж айсан хөгжимчид хотын харуулыг дуудан зугтааж цонхон дээр зогссон хоёр бүсгүй ч мэддэг гэгээн бүгдээ туслаач гэж залбирч гарав. 

	Дон Кристовалийн ойрхон цонхон доор зогсож байсан Дон Жуан хамгийн түрүүнд хамгаалах хэрэгтэй болжээ. Дон Кристоваль угийн шаламгайгаас гадна зүүн гартаа барьсан жижиг төмөр бамбайгаараа цохилтыг хааж байхад дон Жуанд зөвхөн сэлэм цув хоёроос өөр юм байсангүй. Дон Кристовальдад яах ч аргагүй түрэгдэн ухрахдаа дон Жуан сэлмийн багш сеньор Убертийн зааж өгсөн нэгэн аргыг гэнэт санав. Тэгээд зүүн гар дээрээ тулан унангуутаа баруун гараар барьсан сэлмээ дон Кристовалийн бамбайн доогуур хавирган тус гарзаар төө хэртэй оруулаад хугартал нь хүчтэй бүлэв. Дон Кристоваль муухай орилсноо цусандаа хутгалдан үхэтхийн урав. Бараг нүд ирмэхийн зуур энэхүү явдал болж өнгөрөхөд дон Гарсиягийн амжилттай хамгаалан цавчилдаж байсан хоёр өрсөлдөгч нь толгойлогчоо унахыг хараад тэнхээ мэдэн зугтаж арилав. 

	— Хурдан зугтъя. Марзганахтай манатай юм боллоо. Хонгорууд минь баяртай! гэж Дон Гарсия хэлээд өөрийн ялалтаас айсан дон Жуаныг араасаа чирэн одлоо. Байшингаас хориод алхам холдоод дон Гарсия зогссоноо сэлмээ яачхав гэж нөхрөөсөө асуулаа. 

	— Сэлэм үү? гэж дон Жуан хэлснээ сая л сэлмээ байхгүйг анзаарч

	— Мэдэх юм алга... Гээчихсэн бололтой гэж ээрэн байж өгүүлэв. 

	— Хараал хүрмэр! Бариул дээр нь нэр чинь байгаа шүү дээ гэж Дон Гарсия дуу тавив. 

	Энэ үеэр зэргэлдээ байшингуудаас бамбар барьсан хүмүүс гарч ирээд амьсгаа хурааж байгаа хүнийг тойрон бүчих нь харагдав. Гудамжны нөгөө үзүүрээс зэр зэвсэг агссан хүмүүс яаран айсуй. Хараажаар хөгжимчдийн дуу шуу, тулалдааны чимээнээс сэжиг авсан харуулынхан бололтой. 

	Дон Гарсия бүрхээ нүд рүүгээ сайтар даран танигдахгүйн тулд нөмрөгөөрөө нүүрээ хагас битүүлэн аюулыг үл хайхран шавсан олны дундуур эзний нь лавтайяа барьж өгөх сэлмийг хайн зүтгэн оров. Түүнийг тал талаасаа нудчуулан бамбарын гэрлийг унтрааж, замдаа дайралдсаныг түлхчин цохиж байгааг дон Жуан харж зогслоо. Түдэлгүй нөхөр нь хоёр гартаа нэг нэг сэлэм барьчихсан хар хурдаараа гүйж ирэхэд харуулынхан араас нь элдэж явлаа. 

	— Пээ, дон Гарсия минь, гялайснаа яаж илэрхийлдэг юм билээ! гэж дон Жуан өөрт нь сарвайсан сэлмийг авангаа хэлэв. 

	— Зугтаая! Зугтаая! гэж дон Гарсия хашхираад, — Араас гүйгээд бай, хэрэв араас чинь энэ новшнуудаас гүйцээд ирдэг юм бол саяын амьтныг цааш нь харуулсан шигээ болгогтун гэв. 

	Тэгээд хоёулаа байдаг хурдаараа гүйж явахад хулгайчаас илүү оюутнуудад хатуу байдаг захирагчаас айсан нь хүч нэмжээ. 

	Саламанкийг Deus det18-ээс дутуугүй мэддэг дон Гарсия гудамжны үзүүрээр тойрон хажуу тийш сүлжин нарийхан модот гудамж руу ороход туршлага гэхээр юмгүй нөхөр нь арай ядан гүйцэж явав. Тэдний чадал барагдаж бахардаж унахын даваан дээр гудамжны мухарт гитар даран дуу хуур болон зугаалж яваа баахан оюутнуудтай тааралдав. Хоёр нөхдийнх нь араас эргүүлийнхэн хөөж явааг тэд хармагц мод, чулуу юу байгаагаар зэвсэглээд авлаа. Бахардах нь холгүй харуулынхан ч тэдэнтэй зууралдахыг хүссэнгүй хэрсүү зан гарган зайлахад хоёр гэмтэн амсхийхээр ойрх нэгэн сүмд орлоо. 

	Үүдэнд очоод дон Жуан үнэн сүжигт христос шашинтан хүн бурхны газар хутга мэс барьж орох нь зохимжгүй хэмээн бодож сэлмээ хуйлах гэтэл бараг орохгүй шахам их хүч гарган чихэхэд хүрэв. Өөрөөр хэлбэл өөрийн нь сэлэм биш ажээ. Дон Гарсия сандрахдаа гартаа дайралдсаныг л шүүрч авсан нь алагдсан хүнийх юм уу, эсвэл хамт байсан улсын нэгний сэлэм болох нь илт ажээ. Хэрэг буруугаар эргэж байгааг дон Жуан ганц найдвар болсон найздаа хэлжээ. 

	Дон Гарсия хөмсөг зангидан бүрхнийхээ хүрээг эргүүлж нугалан нааш цааш явж байх зуур дон Жуан мууг зөгнөсөн энэ хэрэгт балмагдан гутарч айх гайхах нь зэрэгцэв. Дон Гарсия мөч хэртэй бодол болохдоо «Та чинь яахаараа сэлмээ унагачихдаг байна аа?» гэж ганц ч болов удаа хэлсэнгүй нь түүний аль зэрэг эелдгийг илчилнэ. Ингээд дон Жуаны гараас хөтлөн

	— За явцгаая, наад хэргийг чинь би аргална гэлээ. 

	Энэ үед сүмийн жанчийн өрөөнөөс нэгэн санваартан гарч ирээд гудамжинд гарлаа. Дон Гарсия түүнийг зогсоон

	— Уучлаарай, янз нь бурхан номлогч эрдэмтэн Гоместой ярих завшаан олдов оо доо? гэж ихэд мэхийн ёслонгоо асуувал

	— Би хараахан эрдэмтэн болоогүй хүн... Миний нэрийг Мануэл Тордойя гэдэг. Таны ярихыг сонсъё хэмээн өөрийг нь эрдэмтэн гэж андуурсанд сэтгэл ханамжтай хариулав. 

	— Гэгээн ламтан минь! Та надад яг хэрэгтэй тэр хүн юм байна. Сэтгэлээ засах тухай яриа болоод байна. Ингэхэд ер нь та нөгөө Мадридад бөөн шуугиан дэгдээсэн алдарт «De casibus conscientiae»19-ыг зохиосон хүн биеэрээ байх шив дээ?

	Биеэ тоох нүгэлд өөрийн эрхгүй автагдаж байгаа санваартан яг тэр зохиолыг (үнэндээ тийм бүтээл ерөөсөө байсангүй) зохиогч нь биш ч гэсэн иймэрхүү асуудлаар их оролддог хэмээн амандаа бувтнав. Дон Гарсия түүний хэлж байгааг чихнийхээ хажуугаар өнгөрүүлчхээд, 

	— Гэгээн эцэг минь! Танаас зөвлөгөө авах гэсэн хэргийг цөөн үгээр тайлбарлавал ийм байгаа юм. Миний нэг андыг өнөөдөр чухамдаа гэвэл харанхуй болсон хойно гудамжинд нэг хүн зогсоогоод «Залуу минь! Би энүүхэнд тулалдах хэрэг гарлаа. Гэтэл өрсөлдөгчийн маань сэлэм минийхээс урт юм. Та надад сэлмээ түр өгч тус болохгүй юу. Тэгвэл биднийх адил болох юм гэж гуйжээ. Анд маань сэлмээ түүнтэй сольчихож. Ингээд хэрэг явдал дуусахыг хүлээгээд гудамжны мухарт зогсоод байж. Тэгээд сэлмийн цавчилдах чимээ дуулдахгүй болохоор нь ойртоод очтол юу харагдсан гэж санана аа? Дөнгөж саяхан өөрт нь зүүлттэй байсан сэлмээр бүлүүлсэн хүн үхчихсэн, газар хэвтэж байж. Түүнийг харснаас эхлээд анд минь бүр цөхрөнгөө баран саваагүй зан гаргасандаа өөрийгөө зүхэж хүний аминд хүрсэн нүгэл үйлдчихлээ гэж айгаад байгаа юм. Би түүнийг тайвшруулж ядлаа. Түүний нүглийг хэлтрүүлж болно гэж би бодох юм. Хэрэв сэлмээ өгөөгүй байсан бол өрсөлдөгч нар ижил бус зэвсгээр тулалдсаны буруутан болно шүү дээ. Ламтан минь, энэ тухай та юу гэж бодож байна? Надтай санал нийлж байна уу? гэв. 

	Хэргийн цагаан харыг ялгахад тун бэрхшээлд учирсан санваартан энэхүү яриаг чих тавин чагнаж ямар нэг эшлэл олж хэлэхийг хүсэх мэт духаа илж баахан зогсов. Дон Гарсиягийн чухам яах гээд байгаагийн учрыг олоогүй дон Жуан буруудаж магадгүй гэж айсандаа юу ч дуугарсангүй. 

	— Лам багш минь, тань шиг номтой хүн л эргэлзэж байгаа болохоор зэгсэн ээдрээтэй хэрэг болжээ дээ гэж дон Гарсия өгүүлснээ, — Хэрэв та зөвшөөрвөл бид хоёр таны юу гэж тунгаасныг маргааш ирж сонсъё, тэр болтол та өөрөө ч юм уу, өөр хүнээр үхсэн хүний хойдохын ерөөл уншуулна уу гээд хоёр гурван дукат20 гарт нь атгуулав. Ийнхүү буян үйлдсэн нь санваартныг ийм сүжигтэй, хүнлэг ялангуяа ийм өглөгч залуусын талд бүрнээ оруулах нь тэр. Маргааш энэ газартаа уулзаж өөрийн саналыг бичгээр өгье гэж санваартан ам гарлаа. Дон Гарсия баярласнаа илэрхийлэн магтаалын үг урсгаж дараа нь нэг ялих шалихгүй юм ярьж байгаа мэт хааш яаш өнгөөр:

	— Шүүх л биднийг хүн амины хэрэгт бүү тулгачхаасай билээ! Та бол бурхны зардас лугаа ялгаагүй болохоор бид танд итгэж найдаж байна гэвэл, 

	— Шүүхийн хувьд та нарт айх юм алга. Хүн гуйхаар таны нөхөр сэлмээ түр өгсөн болохоор хуулийн зүгээс хамсаатан гэж үзэх үндэс алга гэж санваартан хэлжээ. 

	— Тэр ч тийм л дээ, лам багш минь. Гэхдээ жинхэнэ алуурчин нь зугтаачихсан байна. Үхдэлийн шархыг нягталж үзээд мөнөөх цус болсон сэлмийг оллоо гэхэд юу болох бол доо?... Юмыг яаж мэдэх вэ. Энэ хууль сахиулагчид ч юмыг мушгихдаа гаргуун гэж ярилцах юм байна шүү. 

	— Гэвч тэр сэлэм өөр хүнийх гэдгийг та гэрчлэх юм байгаа биз дээ?

	— Тэгэлгүй яах вэ. Эзэнт улсын бүх шүүхийн өмнө гэрчлэхэд бэлэн байна гэж дон Гарсия хэлээд ихэд зуйрган өнгөөр, — Түүнээс гадна, лам багш минь, та ч үнэн мөнийг гэрчилж чадна шүү дээ. Тэгээд ч бид хэрэг түвэг олонд мэдэгдээгүй байхад сахил санваартай хүний мэргэн зөвлөгөөг сонсохоор шууд тан дээр ирлээ шүү дээ. Та сэлэм сольсныг гэрчилж чадна. Үүнээс илүү баримт хаана байх билээ хэмээн дон Жуаны сэлмийг харуулж

	— Энэ сэлмийг хар л даа. Хуйндаа яагаад ч таарахгүй байгаа биз дээ гэв. 

	Санваартан өөрт ярьсан бүгдийн үнэн гэдэгт итгэсэн хүний янзаар толгой дохин атгасан алтан зоосоо дуугүйхэн эргүүлэх нь хоёр залуугийн буруугүй гэдгийн ноцтой баримтыг тэндээс олж харах гэсэн мэт. 

	— Ер нь ч тэгээд лам багш минь, шүүх гэдэг юу юм бэ? Бидний хувьд хамгийн гол нь бурхан тэнгэртээ буруугаа даатган ойлгуулах нь чухал гэж дон Гарсия ихэд сүсэглэнгүй хэлэв. 

	— Маргааш уулзацгаая, хүүхдүүд минь гэж лам хэлээд явахыг завдлаа. 

	— Маргааш болтол баяртай. Тандаа сүсэглэн итгэж мутрыг чинь үнсье хэмээн дон Гарсия хариу дуугарав. 

	Санваартан ч цааш одож дон Гарсия баярлан дэвхцэв. 

	— Симони21 мандтугай! гэж хашхираад, — Хэрэг явдал ингээд л ая зүйгээ олов бололтой. Хэрэв шүүх эргэлздэг юм аа гэхэд саяын сайн сэтгэлт санваартан биднээс авсан, бас авна гэж бодож байгаа алтан зоосны төлөө таны цааш нь харуулсан залуугийн үхэлд бид нялх хүүхэд шиг буруугүй гэдгийг батлаад өгнө. Одоо гэртээ харь, гэхдээ болгоомжтой байж хэн хүнд хаалгаа хамаагүй битгий онгойлгож өгөөрэй харин би хотоор явж хүн амьтны юу ярилцахыг сонсъё гэж хэлжээ. 

	Гэртээ ирээд дон Жуан хувцсаа ч тайлалгүй бүхлээрээ орондоо ойчоод өгөв. Шөнөжингөө дуг хийж чадсангүй, хүний аминд хүрснээ ялангуяа энэ хэрэг ямар уршиг тарьж болохыг бодсоор өнгөрөв. Гудамжаар хөлийн чимээ гарах бүрд одоо л өөрийг нь баривчлахаар ирлээ гэж сэрдхийнэ. Тэгсээр хэт ядарч бас саявтар идсэн оюутны хоолноос болж толгой нь хүндэрсэн нь дийлж үүрээр дуг хийлээ. 

	Хэдэн цаг унтаад байтал зарц нь түүнийг сэрээж нүүрээ гивлүүрээр далдалсан нэг хатагтай уулзахаар ирээд байна гэж хэлж дуусаагүй шахам байтал нэг эмэгтэй өрөөнд нь ороод ирэв. Хөлөөс толгойгоо хүртэл урт хар нөмрөгөөр ороожээ. Зөвхөн нүд нь гялалзаж харагдана. Эхлээд зарцыг, дараа нь дон Жуаныг харах нь түүнтэй ганцаарчлан уулзъя гэсэн нь илт байв. Зарц ч түдэлгүй гарч одов. Хатагтай, дон Жуаныг цоргих мэт ширтэн чимээгүй хэсэг сууснаа, 

	— Эрхэм сеньор. Миний ингэж ирсэнд та гайхах нь зүйн хэрэг, мэдээжээр муугаар ч бодож болно. Гэхдээ намайг энд ирүүлэхэд хүрсэн учрыг та мэдвэл намайг буруушаахгүй биз ээ. Та өчигдөр эндхийн нэг залуутай тулалдсан шүү дээ гэж хэлэв. 

	— Би юу, хатагтай? гэж хувхай цайсан дон Жуан дуу алдаад, — Би өчигдөр гэрээсээ толгой цухуйлгаагүй... 

	— Надад мэлзэх хэрэггүй. Би танд шулуухан байхын үлгэрийг харуулъя гээд сайх бүсгүй цуваа тайлбал дон Жуаны өмнө донья Тереса зогсож байлаа. 

	— Сеньор дон Жуан! гэж байдгаараа улайн өгүүлээд, — Таны зориг намайг бишрүүлсэн юм гэдгийг нуулгүй хүлээх хэрэгтэй байна. Хэдийгээр сандарсан ч гэсэн сэлэм тань хугарахад та түүнийг манай хаалганы зүг шидэхийг би харж амжсан юм. Шархтныг тойрон хүмүүс шавааралдахад би бууж ирээд таны сэлмийн бариулыг шидсэн газраас чинь олж авсан юм. Түүнийг сайтар хараад өөрийн чинь нэрийг уншин хэрэв өөр хүний гарт орвол таныг ямар их аюул нөмөрч болохыг төвөггүй ойлгосон юм. Май үүнийгээ ав даа. Танд өгч байгаадаа баяртай байна гэв. 

	Мэдээжээр дон Жуан өмнө нь сөхөрч амийг минь аварлаа, гэхдээ дурласнаас болж үхэх гэж байгаа хүнд ийм өглөг хэрэггүй гэж хэллээ. Донья Тереса яарч яваагаа хэлж тэр даруй явахаар завдсан боловч дон Жуаны ярианд сэтгэл хөдлөн татагдаж орхиод явчхаж чадсангүй. Иймэрхүү маягаар сэтгэлийнхээ үгийг ярилцан үүрдийн сэтгэлтэй байхаа андгайлж гар хурууг нь үнсэн нэг талаас цөхрөн гуйж андгайлж нөгөө талаас ялдамхнаар татгалзан байсаар цаг орчим болов. Гэнэт дон Гарсия орж ирэн тэдний уулзалтыг тасалдуулав. Тэр бол хүнийг эвгүй байдалд оруулдаг хүн биш ажээ. Юуны өмнө донья Тересаг тайвшруулаад түүний зүрх зоригтой, ухаалгийг магтаж магтчихаад эцэст нь өөрийнхөө өмнөөс эгчдээ зуучлан арай нааштайгаар хүлээж авхуулахыг хичээгээрэй гэж гуйв. Донья Тереса хэлснийг нь биелүүлнэ гэдгээ амлаж, нөмрөгөөрөө хөмсгөө хүртэл ороож аваад болзсон газраа өнөө орой эгчтэйгээ цуг очно гэж ам өгөөд гарч оджээ. 

	— Хэрэг явдал ч муугүй л байна шүү гэж хоёр залуу дангаараа үлдмэгц дон Гарсия дуу алдан хэлээд, — Таныг хэн ч сэжиглэсэнгүй. Надад угийн сайн биш байдаг коррехидор маань намайг дурсан санаж гийгүүлжээ. Түүний хэлснээр бол дон Кристовалийг намайг алсан гэдэгт гарцаагүй итгэсэн байж. Харин тэр бодлыг нь юу өөрчилснийг мэдэж байна уу? Намайг оройжингоо тантай хамт байсан гэж түүнд мэдээлсэн байна. Анд минь таны хиргүй ариун нэр алдар бусдад хэсэг хэсгээр нь өгсөн ч болохоор агуу их юм гээч. За, ямар ч байлаа гэсэн биднийг сэжиглэж байгаа юм алга. Таны хөөрхөн Тересагийн овжин заль биднийг айж явахаас ангижрууллаа. Тэгэхээр энэ тухай мартаж аятайхан шиг хөгжилдөхөө бодъё гэв. 

	— Юу ч гэх вэ дээ, Гарсия минь гэж дон Жуан гунигтайгаар дуу алдаад, — Өөрсдийнхөө ижил нэг гэмгүй амьтны аминд хүрнэ гэдэг ямар ч хэцүү зовлонтой юм дээ? гэв. 

	— Чамтай ижилхэн нэг нь биднийг алчихвал бүр хэцүү. Гэвч түүнээс долоон дор юм гэвэл хоолгүй хоцрох байгаа юм. Ийм учраас таны барааг хараад баярлах хэдэн хөгжилтэй залуустай хамт манайд хоол идэхийг урьж байна хэмээн дон Гарсия өгүүлээд гарч одов. 

	Хайр дурлал нь манай баатрын сэтгэлийн шаналлыг үлэмж нимгэлж биеэ тоон сагсуурах өвчинд бүрэн нэрвэгджээ. Гарсиягийнд түүнтэй хамт хоол идсэн оюутнууд Кристовалийг чухам хэн алсныг гэрийн эзнээс мэджээ. Кристоваль бол зориг зүрх, самбаагаараа аль ч аавын хүүгээс дутдаггүй, оюутнуудын цөсийг хайлуулсан эр байжээ. Иймээс түүний эрсэдсэн нь наргианыг улам хөгжөөж түүний азтай өрсөлдөгч нь элдэв магтаалаар булуулах нь тэр. Тэдний яриагаар бол дон Жуан их сургуулийн нэр төр, билэг тэмдэг, урдаа барих хүн болж таарлаа. Бүгд л баяр хөөртэйгөөр түүний лагшин тунгалаг байг хэмээн хундага өргөж Мурсигээс ирсэн нэг оюутан түүнийг магтан дуулсан шүлгээ уншсан нь түүнийг Сид, Бернардо дель Карпьотой зүйрлүүлсэн байх ажээ. Ширээнээс босохдоо дон Жуаны зүрх бага ч атугай түгшсэн хэвээр байлаа. Гэхдээ түүнд дон Кристовалийг босгоод ирэх ид байдаг юм аа гэхэд Саламанкийн их сургуулийнхны өмнө тэр үхлээс болж өөрт нь ирсэн алдар хүндийг алдахаас айхдаа тэр ид шидээ хэрэглэх байсан болов уу даа. Орой болж нөгөө уулзахаар болзсон газраа Тормесын эрэг дээр хоёр талаас болзогсод яг таг ирцгээв. Донья Тереса дон Жуаныг, донья Фауста дон Гарсияг сугадав (тэр үед эмэгтэйгээ сугаддаггүй байжээ). Нааш цааш нэлээд явсны дараа залуу хосууд ихэд сэтгэл өег, зав зай гармагц л уулзаж байя гэж ам өгөлцөн салцгаав. 

	Эгч дүү хоёроос салаад хоёр анд бөөн оюутны дунд тал хэнгэргийн хэмээр бүжиглэн буй цыган бүсгүйчүүлтэй дайралдан дунд нь орж явчихлаа. Бүжиглэгчид дон Гарсиягийн нүдэнд аятайхан харагдаж оройн хоолондоо аваачихаар урихад тэд саналыг нь шууд хүлээн авч зөвшөөрчээ. Дон Жуан fidus Achates22 учраас дагаж явлаа. Цыгануудын нэгэнд өөрийгөө хувраг шиг царайтай юм гэж хэлүүлсэндээ дон Жуан гонсойж, энэхүү хоч өөрт нь хэр зэрэг тохироогүйг харуулахыг байдгаараа оролдон хараал тавин бүжиглэн цовхорч хөзөр тоглон догширсон хоёр оюутны уух дарсыг ганцаараа уучхав. 

	Тийм ч учраас шөнө дунд өнгөрснөөс хойш гэрт нь хүргэх гэж багагүй ажил гарчээ. Хэтэртлээ согтсон дон Жуан ихэд хөөрөн Саламанкийг түймэрдэнэ хэмээн агсарч түймрийг унтраалгахгүйн тулд бүх Тормес мөрнийг ууна гэж сүйд болжээ. 

	Иймэрхүү маягаар дон Жуан түүнд байгалиас заяасан хүмүүжлээрээ олж авсан сайн сайхан чанараа нэг нэгээр нь алдаж эхлэх нь тэр. Дон Гарсиягийн жолоодлогоор Саламанкад өнгөрөөсөн гурван сарын сүүлчээр дон Жуан хөөрхий муу Тересаг гүйцэд өөртөө татаж дөнгөв. Анд нь өөрийн хүссэнийг найм ес хоногийн өмнө гүйцээсэн байлаа. Тийм насны хөвүүд амьдралдаа анх удаа учирсан бүсгүйг яаж хайрлаж энхрийлдэгтэй адил Жуан сэтгэлт бүсгүйгээ хайрлаж байв. Гэвч удалгүй дон Гарсия түүнд нэг юмыг байнга давтах нь хий хоосон буян хийх лугаа адил агаад хэрэв тэр оюутнуудын дунд байдаг садар наргианаас өөрөөр хөдлөх аваас Тересагийн сайн нэрд толбо суулгаж ч магадгүй гэдгийг нотлов. Учир нь дэндүү тачаангуй, ханахыг мэддэггүй дурлал ганц хүүхнээр сэтгэл ханадаггүй юм гэлээ. Үүнээс гадна дон Жуаны үргэлж зууралдаж байсан өөдгүй наргиан цэнгээн түүнд амсхийх зав өгсөнгүй. Ангидаа үзэгдэх нь өдрийн од шиг болсноор барахгүй, хааяа суувч нойргүй хоносон, их наргиснаас болоод хамгийн нэртэй профессоруудын лекц дээр ч өөрийн эрхгүй дуг хийдэг болжээ. Гэлээ ч зугаалгад бол хамгийн түрүүнд очиж хамгийн сүүлд буцахаас гадна донья Тереса өөртэй нь цуг өнгөрөөж чадахгүй шөнүүдийг элдэв гуанз, зугааны газар түүнээс ч дор газар өнгөрөөдөг болжээ. 

	Нэгэн өглөө сэтгэлт бүсгүйгээсээ зурвас авбал урьд нь тохиролцсон ёсоор өнөө шөнө түүнийг хүлээн авч чадахгүй нь холын хамаатан хөгшин нь гэнэт Саламанкад ирсэн учир өрөөг нь түүнд өгч ээжийнхээ өрөөнд унтах боллоо гэж Тереса мэдэгдсэн байв. Зурвасыг үзээд дон Жуан нэг их гутарсангүй. Тэр даруй оройг яаж өнгөрүүлэхээ бодож амжив. Тэгээд гудамжинд гарч бодол болон явтал нүүрээ гивлүүрээр халхалсан нэгэн эмэгтэй түүнд зурвас өгснийг үзвэл мөнөөх донья Тересагаас ирсэн байлаа. Аргалж байж олж авсан өөр нэг өрөөнд цөмөөрөө уулзъя гэсэн байв. Дон Жуан зурвасыг дон Гарсияд үзүүлж баахан тээнэгэлзэж байснаа эцэст нь хийж үзээгүй юм биш гэцгээн хуучин заншлаар нууц амрагуудынхаа тагт руу авиран очиж шөнийг өнгөрөөлөө. 

	Донья Тересагийн эгэм хавьцаа нэгэн жижигхэн мэнгэ байдаг байжээ. Хамгийн анх удаа дон Жуан их завшаанаар түүнийг харах хувьтай байжээ. Эхний үед дон Жуан түүний нь хорвоо ертөнцийн хосгүй юмны нэг мэтээр үзэн яргуйжин цэцэгтэй адилтган зүйрлэдэг байв. Гэвч удалгүй үнэндээ өхөөрдөм энэ мэнгэ дон Жуанд тоогдохоо больжээ. «Нэг л том хар толбоноос цаашгүй гэж дотроо цухалдан энд байхдаа ч яах вэ дээ, балай юм! Хөх няц болчихсон юм шиг. Мэнгийг нь чөтгөр авчхаасай билээ!» гэж бодох болов. Бүр нэг удаа үүнээ авч хаяулах талаар эмчтэй зөвлөсөн эсэхийг дон Жуан асуухад байдгаараа минчийтэл улайсан хөөрхий бүсгүй, өөрөөс нь өөр ямар ч эр хүн үүнийг хараагүй хэмээн тэгээд ч өрлөг эх нь ийм мэнгэтэй хүн жаргалтай байдаг гэсэн юм гэв. 

	Миний ярьж байгаа тэр орой дон Жуан болзоондоо зэгсэн ааш муутай очиж сайх мэнгэ урьдынхаас улам том юм шиг харагдахад «Чөтгөрт алгадуулмар! Том үхэр хулганаас ялгаа алга» гэж боджээ. Үнэндээ аймаар золиг юм гээч! Жинхэнэ Кайнын тамга23 л ийм байдаг байх! Ёстой биелсэн чөтгөр л ийм хүүхэнд сэтгэлтэй болдог байх» гэж бодож байв. Дон Жуан дуу шуугаа хураан хөмсөг зангидаж хөөрхий Тересаг яагаа ч үгүй байхад нь хэрүүл өдөн унтууцаж уйлуулаад үүр цайв уу үгүй юу, уруул хүргэсэн ч үгүй орхиж одов. Түүнтэй цуг гарч ирсэн дон Гарсия хэсэг дуугүй явснаа гэнэт зогсоод, 

	— Дон Жуан, өнгөрсөн шөнийг бид ч мөн гунигтай өнгөрөөлөө дөө. Би одоо болтол тэр гунигаасаа гарч чадахгүй явна. Болдог юм бол энэ гүнжээ, долоон уулын цаагуур далд ор гээд л явуулчихмаар байна! гэв. 

	— Та андуурч байна. Фауста бол ёстой сайхан амьтан, хун шиг булбарай цагаан, үргэлж инээж хөгжилтэй байхыг яана. Тэгээд бас танд учиргүй хайртайг хэлэхийн ч хэрэггүй! Үнэндээ та азтай хүн юм аа. 

	— Цагаан гэдэг нь ч үнэн, маргах юм алга. Царайны нь өнгө харин базаахгүй. Эгч, дүү хоёрыг харьцуулбал эгч нь тагтааны дэргэд байгаа шар шувуу л гэсэн үг. Азтай хүн чинь та л байна. 

	— Үгүй л дээ. Хөөрхөн ааштай ч гэсэн шал хүүхдээрээ амьтан. Түүнтэй буурьтайхан ярихын арга байхгүй. Морьт хэрмэл баатруудын романаар толгойгоо дүүргэчхээд хайр дурлалын тухай хачин бүдүүлэг бодолтой хүн, ямар юм шаарддаг гэж санана? гэж Дон Жуан эсэргүүцэн өгүүлэв. 

	— Та дэндүү залуу байна даа, дон Жуан минь. Тэгээд ч та хүүхнүүдтэй яаж харьцахыг мэдэхгүй байгаа юм. Хүүхэн гэдэг маань, морь л гэсэн үг шүү дээ. Хэрэв муу ааш гаргахад нь хүлцээд л, элдэв авир гаргавал тэвчихгүй гэдгээ ойлгуулахгүй юм бол юу ч олж авч чадахгүй. 

	— Тэгэхлээр та чинь нууц амрагтайгаа морьтой адилхан харьцдаг уу? Муу аашийг нь дарахын тулд ташуур байнга хэрэглэдэг үү?

	— Цөөхөн дөө, өр нимгэнтэй болохоор чаддаггүй юм. Дон Жуан, сонсож бай, Тересаг надад өгчих! Хоёр долоо хоноход номхон морины чинь ногт шиг болгоод өгье гэж ам алдъя. Хариуд нь Фаустаг танд найр тавья. Ингэж шийдэх үү?

	— Миний хувьд аятайхан л наймаа байна гэж дон Жуан инээмсэглэн өгүүлснээ, — Харин бүсгүйчүүл маань нааштай хандвал болох нь тэр. Гэвч донья Фауста, энэ наймаанаас их юм алдах болохоор яагаад ч зөвшөөрөхгүйдээ гэв. 

	— Та хэтэрхий бүрэг, даруу байна. Биеэ барьж, тайвшир. Өчигдөр би түүнийг надаас өөр хүн бол сахиулсан тэнгэр шиг санагдахаар болтол дургүйг нь хүргээд уурлуулчихсан. Үнэндээ, дон Жуан би түүнийг тоглоом ч үгүй өөрт чинь найр тавин өгч байгаа юм шүү гэж дон Гарсия өгүүлэв. 

	Анд нь ийм хачин санал тавихдаа буурь гаргасанд дон Жуан учиргүй чанга хөхрөв. 

	Энэхүү ажил хэрэгч яриа гэнэт гарч ирсэн хэдэн оюутнаас болж тасалдаад өөр юмны тухай ярилцлаа. Гэвч үдэш хоёр анд дундаа Монтила нутгийн шил дарс, жижиг сагстай валенсийн самар тавиад суух үес дон Гарсия, дахиад л сэтгэлт бүсгүйгээ өөлж эхэллээ. Тэр Фаустагийн захиаг дөнгөж аваад байжээ. Зурвас нь ухаалаг ямар ч юмнаас инээдэмтэй юмыг олж чаддаг нь илэрхий хүний гараар бичсэн ялдам энхрийлэл, аядуу зэмлэлээр дүүрэн ажээ. 

	— За тэр гэж дон Гарсия эрүүгээ мултартал эвшээлгэн хэлээд дон Жуанд захиагаа сарвайж, — Энэ гайхамшигт бүтээлийг нэг уншаадхаач! Өнөө орой бас л уулзъя гэжээ! Тэр лүү очдог юм бол юуны хүү болох бол доо гэв. 

	Дон Жуан захиаг уншиж үзвэл сайхан санагдлаа. 

	— Үнэндээ надад таных шиг нууц амраг байсан бол түүнийг жаргалтай байлгахын тулд юугаа ч хайрлахгүй байх сан. 

	— Хонгор минь, тэгвэл түүнийг ав л даа гэж дон

	Гарсия дуу алдаад, — Тэгээд тэр хүсээд байгаагаа гүйцээгтүн. Би танд бүх эрхийг олгоё гэснээ нэг юм бодож олов бололтой босон харайж

	— Нууц амрагуудаараа дэнчин тавьж мөрийцье. Хөзөр ч энд бэлэн байна. Би донья Фаустаг тавья, та өөрийнхөө Тересаг тавигтун гэлээ. 

	Нөхрийнхөө хачин санаанд элгээ хөштөл инээсэн дон Жуан хөзөр аваад хольж гарав. Тэр хичээгээгүй хэр нь хожчихов. Хожигдсондоо сэтгэл нь өчүүхэн ч зовоогүй дон Гарсия цаас бэх шүүрч аваад донья Фаустад, уг зурвасыг аваачиж өгөх хүний юу хэлснийг үг дуугүй биелүүл гэсэн тушаалаас өөрцгүй юм бичив. Хэрэв хэн нэгэн хүнд зуун алтан зоос гаргаж өг гэж бойдаадаа бичлээ гэхэд яг л ингэж бичих байлаа. 

	Инээсэн хэвээр байгаа дон Жуан даагаа нэг нэхчихгүй юу гэвэл цаадах нь үгүй гэлээ. 

	— Нэг ялимгүйхэн зүрх гарчихвал миний цувыг нөмрөөд танил жижиг хаалгандаа хүрчихнэ. Тэнд Тереса таныг хүлээгээгүй болохоор ганц Фауста зогсож байх вий. Хойноос нь юу ч дуугаралгүй дагаад яв. Тэгээд өрөөндөө орсны дараа цаадах чинь гайхаж, яаж мэдэх вэ, ганц хоёр нулимс дуслуулж ч магадгүй. Түүний нь тоох хэрэггүй, хашхирч зүрхлэхгүйгээс хойш яах вэ тэгж л байг. Тэгээд миний захиаг үзүүлнэ биз. Тэгэнгээ намайг өөдгүй булай, мангас, ер аманд орсон бүгдээрээ муулна даа. Цаадах чинь надаас өшөөгөө авахын тулд яахаас ч буцахгүй болно вий. 

	Дон Гарсиягийн ярих тусам, дон Жуаны биед чөтгөр улам шүглэн одоо болтол түүний утгагүй тоглоом гэж үзэж байсан зүйл явсаар байгаад тун аятайхан юманд хүргэж болох юм шүү гэж ятгасаар авай. 

	Инээхээ ч больж сэтгэл нь ханасандаа нүүр нь халуу оргин улаа бутарна. 

	— Хэрэв Фауста ингэж солигдсоныг минь зөвшөөрнө гэдэгт итгэлтэй байдаг сан бол... 

	— Зөвшөөрнө гэдэг итгэлтэй байдаг сан бол гэнэ шүү. Амны салиа нь арилаагүй жаал! Зургаан сар болсон сэтгэлт хүн дөнгөж танилцаад байгаа сэтгэлт хүн хоёрын алийг эмэгтэйчүүл илүүд үзэхийг мэддэг ч болоосой! Илүү үгээр яах вэ. Харин маргааш та хоёр хоёулаа надад баярлана гэдэгт эргэлзэх юм алга. Ганц гуйх шан гэвэл алдсанаа нөхөхийн тул Тереситаг эргүүлэхийг минь зөвшөөрөөрэй. 

	Тэгээд дон Жуан бараг бууж өгчхөөд байгааг дон Гарсия харчхаад, 

	— Шийд л дээ, яах вэ. Би ямар ч байсан өнөөдөр тийшээ зүглэхгүй. Таныг хүсэхгүй байгаа юм бол би энэ зурвасаа бүдүүн Фадрикад өгчихье цаадах чинь хамаг олзыг хүртэг гэв. 

	— Юу болбол болог! хэмээн дон Жуан шүүрс алдаад зурвасыг шүүрэн авч зүрхээ чангалахын тул цомоор дүүрэн мантилийн дарсыг ганц амьсгаагаар хөнтөрч орхив. 

	Цаг ч ойртлоо. Сэтгэл зовсон хэвээр байсан дон Жуан мартагнахын тулд дарсыг хойно хойноос нь ууж гарав. Эцэст нь цамхгийн цаг болзсон цагийг заан цохилоо. Дон Гарсия нөмрөгөө авч дон Жуаны мөрөнд эгэлдрэглээд нууц амрагийнхаа хаалга хүртэл гаргаж өгөөд урьдчилан тохирсон дохио өгч сайхан нойрсохыг ерөөн ийм булай юм хийж байгаадаа огтхон ч гуньсан шинжгүй эргээд алхлаа. 

	Хаалга ч дорхноо онгойв. Донья Фауста хэдийнээ хүлээж байжээ. 

	— Дон Гарсия, та юу? хэмээн түүний аяархан асуухад

	— Тиймээ гэж өргөн нөмрөгтөө царайгаа нуусан дон Жуан бараг шивгэнэн хариу дуугарав. 

	Түүнийг босго алхмагц хаалга хаагдаж өмнөх бүсгүйн араас харанхуй шатаар өгсөв. 

	— Толгойн алчуурын үзүүрээс бариад аль болох чимээгүй яваарай. 

	Түдсэн ч үгүй Фаустагийн өрөөнд оров. Ганц дэнгийн гэрэл сүүмэлзэнэ. Эхлээд дон Жуан нөмрөг, малгайгаа тайлалгүй, үүдэн тус газар өөрийгөө илчилж ядан зогсов. Донья Фауста түүнийг үг дуугаралгүй харж байснаа гараа сунган ойртож ирлээ. Дон Жуан ч нөмрөгөө унагангаа өөдөөс нь гараа сунган ухасхийв. 

	— Юү вэ? Энэ чинь дон Жуан та юу? Дон Гарсия өвдөө юу? гэж дуу алдав. 

	— Өвчтэй юу гэж үү? Үгүй шүү... гэж дон Жуан хэлснээ, — Гэвч тэр ирж чадсангүй. Намайг тан руу явуулсан юм гэв. 

	— Өө, ямар балай юм бэ? Ирэхэд нь өөр эмэгтэй саад болоогүй биз?

	— Та түүнийг салхи шиг хийсэж явдаг амьтан гэдгийг мэддэг юм уу?

	— Таны ирснийг хараад дүү минь яасан их баярлах бол! Хөөрхий минь! Таныг ирэхгүй гэж бодож байсан юм... Би хэлчхээд ирье. 

	— Тэгэх хэрэггүй. 

	— Дон Жуан, таны царай яасан хачин байх юм бэ? Та надад эвгүй мэдээ авчраа юу?.. Яриач дээ! Дон Гарсияд муу юм тохиолдоо юу?

	Энэ хэцүү асуултаас зайлсхийхийн тул дон Жуан, дон Гарсиягийн шившигтэй зурвасыг хөөрхий бүсгүйд атгуулчихлаа. Фауста гүйлгэж харснаа юу ч ойлгосонгүй, дахин уншаад нүдэндээ итгэсэнгүй. Түүний хөдлөхийг анхааралтай ажиж байсан Дон Жуан байн байн духаа арчин нүдээ нухчихыг харж байлаа. Бүсгүйн уруул чичгэнэн царай нь хувхай цайж зурвасаа газарт унагачихгүйн тул хоёр гараараа барьжээ. Тэгснээ ихэд хүчлэн байж өндийгөөд:

	— Энэ бол цөм гүтгэлэг! Дур гутам заль мэх. Дон Гарсия хэзээ ч ийм юм бичихгүй! гэж хашхирав. 

	Дон Жуан хариуд нь:

	— Та бичгийг нь танина шүү дээ. Тэр чинь өвөртөө байгаа эрдэнийн үнэ цэнийг мэддэггүй хүн... Харин би таныг эрхэмлэн хайрладаг болохоор ирэхийг зөвшөөрсөн юм гэв. 

	Бүсгүй түүнийг үнэн голоосоо жигшсэн байдалтай ширвэн харснаа нөгөө зурвасыг хуурамч баримтад сэжиглэсэн өмгөөлөгч шиг анхааралтайгаар дахин уншиж эхлэв. Нүдээ бүлтийлгэн барьсан цаас руугаа шимтэнэ. Түүний нүднээс байн байн том нулимс бөмбөрөн зовхио цавчлаагүй байхад хацрыг даган урсана. Фауста гэнэт галзуу солиотой юм шиг инээн, 

	— Энэ чинь тоглоом биз дээ, тийм үү? Тоглоом уу? Дон Гарсия энд байгаа юу, одоохон ирнэ, тийм ээ! гэж хашхирав. 

	— Донья Фауста энэ бол тоглоом биш! Миний танд дурлаж байгаагаас илүү үнэн юм алга. Хэрэв та надад итгэхгүй бол би ёстой азгүй хүн болох нь тэр. 

	— Заяагүй амьтан! Хэрэв чи үнэнээ ярьж байгаа бол дон Гарсиягаас ч илүү өөдгүй новш гэж донья Фауста дуу алдав. 

	— Гоо сайхан Фаустита минь, дурлал бүгдийг зөвтгөдөг юм. Дон Гарсия таныг хаяжээ. Өөрийгөө тайтгаруулахын тулд намайг ав. Энэ зураг дээр Вакха24 Ариадна хоёр байх шив дээ. Таны Вакха болохыг зөвшөөрөөч. 

	Фауста хариуд нь юу ч дуугарсангүй, ширээн дээр байсан хутгыг шүүрэн аваад дон Жуан руу далайн дайрав. Дон Жуан түүний хөдлөхийг ажин гараас нь шүүрэн авч ядах юмгүй хутгыг унагав. Ингээд иймэрхүү дайсагналцсан үйлдлийг цээрлүүлэх эрхтэй боллоо гэж үзээд гурав, дөрөв үнссэнээ ойрх буйдан руу чирэв. Донья Фауста булбарай чадалгүй хэдий ч уурласандаа чадал нь нэмэгдэж нэг бол аль нэг юмнаас зууран эсвэл хөл гар, шүдээрээ хамгаалан эсэргүүцсээр байв. Эхлээд Дон Жуан инээмсэглэн байж цохиулж байснаа удалгүй дурласнаасаа дутуугүй уурлаж бүсгүйн булбарай арьсыг гэмтээхээс ч буцсангүй чанга тэврэн авав. Хэрэв эсрэг хүнээ ялахад хэрэг болбол багалзуурыг нь шахахаас ч буцахгүй болжээ. Фауста эцсийнхээ аргыг хэрэглэхээс өөр мэхгүй болов. Энэ болтол эмэгтэй хүний ичимтгий зан нь тусламж эрэн орилуулахгүй байжээ. Гэвч одоо нэгэнт хүний эрхэнд орохоо ойлгоод байшингаар нэг дуу тавин чарлав. 

	Дон Жуан ч гарт орсон олзны мултарч байгааг мэдээд юуны өмнө өөрийгөө аюулгүй байлгая гэж бодов. Фаустаг түлхэж зайлуулаад хаалга руу очих гэсэн боловч бүсгүй хувцаснаас нь зууралдаад тавьж өгсөнгүй. Энэ үеэр хаалга нээгдэх түгшүүрт чимээ гарав. Хөлийн алхаа, хүмүүсийн яриа ойртож мөч бүхэн үнэтэй боллоо. Донья Фаустаг дон Жуан өөрөөсөө зайлуулан хүчтэй түлхвэл бүсгүй залуугийн хантаазнаас байдгаараа зуурчихсан учир хүчиндээ өөрийн эрхгүй цуг эргэн байраа сольсноос хэтэрсэнгүй. Энэ үед Фауста дотор өрөө рүү ордог хаалганд ойрхон байлаа. Түүний орилж чарлах нь намдсангүй. Хаалга гэнэт нээгдэн босгон дээр буу барьсан хүн харагдав. Тэр хүн гайхаж тэвдсэндээ дуу алдаад буу ч тасхийв. Дэн унтран Фаустагийн зуурсан гар сулран бүлээхэн юм гарыг нь даган урсахыг дон Жуан мэдэрлээ. Бүсгүй шалан дээр ойчин, ойчих ч гэж дээ, гулсан унасан нь буун сум ууцыг нь тас цохисных ажээ. Эцэг нь хүчирхэгчийг алахын оронд охиноо алчихжээ. Чөлөөтэй болсноо мэдсэн дон Жуан дарийн утаан дундуур шат руу тэмцэн ухасхийв. Эхлээд эцгийнх нь бууны мөрөвчөөр нэг дэлсүүлж аваад дараа нь зарцынх нь сэлмээр нэг цохиулсан боловч их ноцтой юм болсонгүй. Дон Жуан сэлмээ сугалан айлгаж зам гаргаад зарцыг нь барьж яваа бамбарыг унтраах гэж үзэв. Түүний шийдмэг байдлыг харсан зарц ухарсан авч юунд ч зүрх алддаггүй дүрэлзсэн цөс ихтэй эр дон Алонсо де Охеда тээнэгэлзсэн ч үгүй дон Жуан руу дайран ирэв. Эхлээд дон Жуан зөвхөн хамгаалахын тул түүний хэд хэдэн цохилтыг зайлуулсан боловч туялзуур жадны сургуулийн хэргийг гаргаж ганц хоёр цавчилдсаны дараа өөрийн эрхгүй жинхэнэ ёсоор тулалдахад хормын дараа донья Фаустагийн эцэг гүнзгий амьсгаа авснаа үхлүүт шархтан ойчжээ. Дон Жуан замаа чөлөөлж аваад шатаар харвасан сум шиг нисэн бууж гарах хаалган дээр очоод түдэлгүй хэдийнээ гудамжинд гарчихсан байв. Зарц нараас араас нь хөөх сэхээтэй хүн байсангүй цөм л амьсгал хурааж байгаа эзнээ хүрээлэн бүчив. Буун дуунаар гүйж ирсэн Тереса энэхүү аймшигт явдлыг нүдээр харж эцгийнхээ хажууд ухаан алдан унажээ. Тэр өөрт нь учрах гай тотгорын зөвхөн хагасыг үзээд байгаа нь энэ. 

	Хувхай цайн цусанд хутгалдаж нүд нь гялалзсан, уранхай хантаазтай, хүзүүний ороолт нь ердийнхөөс хагас алд хэртэй урт унжсан дон Жуаныг тасалгаанд гүйхээрээ орж ирэхэд дон Гарсия сүүлчийнхээ лонх мантилийн дарсыг уугаад дуусаж байв. 

	Амьсгаадсандаа дон Жуан үг ч дуугарч чадалгүй түшлэгтэй сандал дээр унахад дон Гарсия ямар нэг аюултай юм болсныг хараад л ойлгожээ. Амьсгаагаа дарах зав өгсний дараа юу болсныг асуув. Дон Жуан түүнд тохиолдсон явдлыг хэдхэн үгээр хариулав. Угийн хэнэггүй байдлаа хараахан алдаагүй дон Гарсия андын яриаг хээвнэг сонсоод түүнд дүүрэн дарстай цом сарвайж, 

	— Уучих, муу юм болохгүй гэснээ өөрөө ч ууж, — Хэцүүхэн л хэрэг байна. Нууц амрагийнхаа эцгийг нухчихна гэдэг ч тоглоом биш... Сидээс25 эхлээд л иймэрхүү жишээ байх нь байдаг л даа. Гэхдээ муу юм нь Саламанкийн харуулынхан талийгаачийн төрлийнхнөөс таныг хамгаалчих хөлөөсөө толгой хүртэл цагаанаар хувцасласан таван зуун хол ойрын хамаатан танд байдаггүйд л байна... Юуны өмнө юу хийхээ ярилцъя гэв. 

	Бодлоо цэгнэх мэт өрөөн дотуур нааш цааш алхаж байснаа ийн өгүүлрүүн:

	— Ийм хэргийн дараа Саламанкад үлдэнэ гэж санахын гарз. Алонсо де Охеда бол жир нэг сурвалжтан биш, түүнээс гадна зарц нар нь таныг таниа байлгүй. Яах вэ таныг таниагүй гэж одоохондоо бодъё. Гэтэл та чинь их сургууль дээр, хийсэн эзэн нь үл мэдэгдэх хэрэг дэгдэхэд үг дуугүй тохогдохоор зартай болчихсон хүн. Эндээс зайлах хэрэгтэй гэдэгт итгэ, эрт л тусмаа сайн. Сайн гэр бүлээс гаралтай залуу эрийг бодвол та энд гурав нугалчихаар илүү ухаан суулаа. Миневрийг орхиод Марсаар26 оролдож үзнэ байгаа. Нэгэнт, чадвар байгаагаас хойш энэ нь дээр. Фландрт дайн болж байна. Буруу номтныг нухацгаая. Газар дээр нүглээ цагаатгах шилдэг арга. Бурхны ном айлдсаны дараах шигээр «Аминь!» гэж үгээ дуусгая гэв. 

	«Фландр» гэдэг үг дон Жуаны хувьд сахиус шиг л сонстовч Испанийг орхино гэдэг өөрөө өөрөөсөө зугтаах хэрэг шиг санагдав. Дайны аюул зүдэргээ дундуур бие сэтгэлээ зовоож байх зав ч гарахгүй биз ээ. 

	— Фландр луу, Фландр луу гэж дон Жуан дуу алдан, — Фландрт очиж алалдъя гэв. 

	— Саламанкаас Брюссель ортол ч хол доо. Тан шиг байдалд байгаа хүн яарах хэрэгтэй гэж дон Гарсия буурьтай царайлан өгүүлээд, — Ноён коррехидорын гарт орчихвол танд байлдах нь бүү хэл их эзэнтний галерийг27 л сэлүүрдэхээс сайн юмгүй болно байх гэв. 

	Ийнхүү андтайгаа ярилцсаны дараа дон Жуан оюутны хувцсаа бушуухан тайлж, ихэвчлэн цэргийнхний өмсдөг хатгамалтай савхин цамц, хүрээг хошмоглосон том бүрх өмсөж, бүсэндээ дон Гарсиягийн боломжоороо зээлдүүлсэн давхар алтан зооснуудыг хавчуулахаа ч мартсангүй. Хэдхэн минутын дотор дон Жуан энэ бүгдийг хийж амжив. Замдаа явган гарч хэнд ч харагдалгүй хотоос гараад шөнөжингөө, маргааш өглөөжингөө таварсаар наран ид төөнөх үед явдлаа аргагүй сааруулав. Дайралдсан анхныхаа хотоос морь худалдаж аваад аянчдын жинтэй нийлж ямар ч төвөггүй Сарагос хүрч ирлээ. Тэнд дон Жуан Карраско нэрээр хэд хонолоо. Түүнийг явсны маргааш Саламанкаас хөдөлсөн дон Гарсия өөр замаар явж Сарагост түүнтэй нийлэв. Тэд тэндээ удсан ч үгүй Пильегийн эх дагинын сүмд хам хум мөргөөд арагон нутгийн гоо хүүхнүүдийг нүд хужирлан нэг нэг сайн зарц олж аваад Барселонд ирж тэндээс Чивита-Векка руу усан онгоцоор хөдөллөө. Замын ядаргаа, далайн өвчин, шинэ сонин газар орон, угийн хөнгөмсөг зан нь дон Жуаныг хойноо орхиод гарсан аймшигт явдлаа мартахад хүргэжээ. Италийн сэтгэл татам байдал хоёр андыг аяны нь гол зорилгоос хэдэн сараар холдуулжээ. Гэвч түрийвч нь хоосрох үес, өөртэй нь ижил цөс ихтэй, түрийвч нимгэнтэй нутгийнхаа хэдэн хүнтэй нийлж аваад германы нутаг дундуур аяллаа үргэлжлүүлэв. 

	Брюссельд ирээд хүн бүр л дуртай даргынхаа удирдлагад оров. Хоёр анд Мануэл Гомарын удирдлага дор анх удаагаа дайнд орохоор шийдлээ. Учир нь тэр андалуз нутгийн эр байсан ба цэргүүдээс зөвхөн эрэлхэг зориг, зэвсэг нь үргэлж гял цал буун бэлхэн байхыг шаарддаг сахилга батын хувьд тэгсхийгээд өнгөрөөдөг нь тэдний санаанд таарчээ. 

	Тэднийг гаднаас нь хараад ихэд тоосон Гомар загатнасан газар нь маажив гэгчээр хүслийг нь дагуулан нэг үгээр хэлэхэд аль аюул осол ихтэй тулалдаанд оруулдаг байв. Хувь заяа нь ч тэднийг түшиж нутаг нэгтэй олон нөхөд нь амиа алдсан тулалдаануудад хүний урамд шалбарсан ч үгүй дайтан, зориг зүрх нь генералуудын анхаарлыг татах болжээ. Хоёул нэг өдөр цол ахин офицер ч болов. Энэ үеэс эхлэн дарга, даамлууддаа нэр сайтай, өөрсдөд нь сайн байгаад итгэн түрий барьж өөрсдийн хэн болохыг үнэнээр нь хэлж бахь байдгаараа амьдран өөрөөр хэлбэл өдөр нь мөрийтэй тоглон архидаж, шөнө нь өвлийн цагт хуарагнасан хотын аль олигтой сайхан хүүхнүүдэд дурлалын ая өргөдөг болжээ. Эцгүүдээсээ өөрсдийг нь уучилсан захиа авсандаа тэд нэг их юм болсонгүй. Мөн Антверпены банкаар өөрсдөд нь мөнгө ч гуйвуулсан байв. Мөнгөө яаж үрэн таран хийхээ мань хоёр мэддэг байлаа. Залуу халуун нас, зүрх зориг, баян цатгалан, нийлэмжтэй зан нь тэднийг олон арван алдар гавьяанд хүргэв. Тэр бүгдийг үл тоочин өгүүлэх нь: Нэг сайхан хүүхэн харлаа л гэхэд түүнийг өөрийн болгож л байвал ямар ч аргаар, яаж ч аягласан болно гэж боддог байлаа. Ам алдан тангараг тавих нь сайх өөдгүй наргианчдад юу ч биш санагдана. Хэрэв бүсгүйн ах дүү нь ч юм уу эр нөхөр нь мань хоёрыг хашраая гэж зоригловол, сайх хоёрт сайн илд, хатуу сэтгэл хэзээд ч бэлэн байдаг байлаа. 

	Хавар тулалдаан дахин эхэллээ. 

	Испаничуудад гай тарьсан нэгэн мөргөлдөөний үеэр Гомар үхлийн шарх олжээ. Түүний ойчихыг харсан дон Жуан гүйж хүрээд тулалдааны талбараас гаргахын тул цэргүүдийг дуудав. Гэвч эрэлхэг цэргийн дарга сүүлчийн хүчээ шавхан байж:

	— Намайг тайван үхүүлээдэх. Миний хувьд бүх юм төгсгөл болж байгааг мэдэж байна. Энд эсвэл эндээс хагас бээрт үхэхийн хооронд ямар ялгаа байх вэ? Цэргүүдээ харж хамгаалж яв. Халуухан юм болох нь дээ, тэр шүү, голландчууд их хүчээр нааш түрж явааг хараач гэснээ, — Хүүхдүүд минь! хэмээн өөрийгөө тойрсон цэргүүдэд хандан, — Тугаа тойрон нягтрагтун, намайг зүгээр орхи гэж өгүүлжээ. 

	Энэ үед дон Гарсия ойртож ирээд нас барсны нь дараа биелүүлмээр эцсийн хүслээ хэлнэ үү гэж асуулаа. 

	— Ийм болчхоод байхад ямар элэнцгийнх нь хүсэл байх вэ?... Тэгснээ юм бодож буй бололтой хэдэн хором дуугарсангүй хэвтэв. 

	— Үхэл гэдгийн тухай хэзээ ч бодож явсангүй гэж дахин ам нээгээд, — Үхэл ийм ойрхон байдаг гэж санасангүй... Ямар нэг лам байдаг сан бол сайн л байна... Тэгэхдээ цөмөөрөө ард, хөсөгтэй хамт яваа болохоор яах ч арга алга... Ерөөл уншуулахгүй үхнэ гэдэг ч амаргүй л юм байна гэв. 

	— Май, миний мөргөлийн ном энэ байна гэж дон Гарсия хэлээд дарстай дашмагаа сарвайн, — Зүрхээ чангалчих гэв. 

	Хуучин дайчны харц улам бүүдийж ирэв. Дон Гарсиягийн тоглоом хийснийг сонссонгүй, харин тойрч зогссон хуучин цэргүүд илэрхий дургүйцэж байлаа. 

	Амьсгаа хурааж байгаа эр, 

	— Дон Жуан, хүү минь! хэмээн шивнэж, — Надад ойрт. Би танд өвөө үлдээе. Энэ уутанд миний хамаг хөрөнгө байгаа юм, үүнийг ав. Энэ нүгэлт амьтдад өгснөөс танд өгөхдөө би их баяртай байна. Харин цорын ганц зүйлийг л гуйя. Сүнсийг минь бодож миний хойноос хэдэн ном уншуулаарай гэв. 

	Дон Жуан гарыг нь атган түүнд хэлснийг биелүүлнэ гэж ам алдаж байх завсар үлбэгэр амьтад үхэхийнхээ өмнө дарс дүүрэн өрсөн ширээний ард сууж байдгаасаа ямар их ялгаатай юм боддог юм бэ гэж Дон Гарсия шивнэж байв. Тэдний чихний хажуугаар исгэрэн шүнгэнэх сум голландчууд ойртсоныг санууллаа. Цэргүүд ч дахин жагслаа. Тэд даргатайгаа хам хум салах ёс гүйцэтгээд аль болох эмх цэгцтэй ухрахыг урьтал болгов. Хүчээр давуу дайсны түрэлт, борооны усанд эвдэрсэн муу зам, урт удаан ядаргаат аялал хийсэн зэргээс болоод ингэж ухрах нь тийм ч хялбар хэрэг биш ажээ. Гэсэн ч голландчууд тэднийг гүйцэж чадалгүйгээр, нэг ч туг, шархтаагүй нэг ч цэргийг олзолж чадалгүйгээр шөнө болоход мөрдөлтөө зогсоожээ. 

	Үдэш нь хоёр найз майханд, хэдэн офицеруудын хамт суугаад дөнгөж саяхны тулалдааны тухай шүүн хэлэлцэж байлаа. Дээд командлалаас өгсөн тушаалыг бүгд буруушааж ниргэсэн хойно хашхирна гэгчээр чухам яах ёстой байсныг ам амандаа булаалдан ярина. Дараа нь үхэж үрэгдэн, шархтагсдын тухай яриа боллоо. 

	— Хөөрхий Гомарыг би удтал дурсаж явах болно гэж дон Жуан хэлээд, — Сайн офицер, сайхан анд, цэргүүдийн жинхэнэ эцэг нь болсон хүн байсан юм даа гэв. 

	— Тийм ээ гэж Дон Гарсия зөвшөөрснөө, — Харин хажууд нь хар нөмрөг харагдаагүйд хэчнээн их зовж байгааг би хараад учиргүй их гайхсанаа нуух юун. Энэ бол аман дээрээ баатарлах нь ажил үйлс дээрээ үзүүлэхээс амархан байдгийг л харуулж байгаа хэрэг. Тийм амьтан хол байгаа аюулыг тоохгүй инээж байвч ойртоод ирэхээр нь цонхийгоод ирдэг юм. Ингэхэд дон Жуан чи чинь түүний өв залгамжлагч болсон болохоор нөгөө танд өгсөн ширэн уутанд юу байсныг хэлээч гэлээ. 

	Ингэж хэлэхэд нь дон Жуан санан уутыг онгойлгож үзвэл жар орчим алтан зоос байжээ. 

	Андынхаа түрийвчийг өөрийнх шиг үзэж сурсан дон Гарсия, 

	— Бид нэгэнт мөнгөтэй болчихсон хойно амь үрэгдсэн нөхдөө дурсан гонгинолдохын оронд фараон28 тоглоход болохгүй гэх газар алга юм биш үү? гэв. 

	Тэр санал бүгдийн сэтгэлд нийцжээ. Хэдэн их бөмбөр олж ирээд дээгүүр нь цуваа нөмөргөв. Ингээд л хөзрийн ширээ бэлэн болжээ. Дон Жуан андаараа туслуулан эхэлж тоглохоор болж мөнгөө тавихаас өмнө уутнаас арван алтан зоос авч нусны алчуурт боогоод халаасандаа хийв. 

	— Чөтгөр ав! Ингэж яах гэж байгаа юм бэ? гэж дон Гарсия дуу алдан, — Цэрэг хүн мөнгө хадгалдаг гэнэ! Тэгээд бас тулалдаанд орохын өмнө шүү! гэж нэмэв. 

	— Дон Гарсия, та энэ мөнгө цөм минийх биш гэдгийг мэдэж байгаа. Дон Мануэль надад өөрийн хөрөнгийг манай Сальманкад хэлдгээр sub poenae nоminе29- гоор гэрээсэлсэн юм. 

	— Хараал идмэр! Тэр арван зоосыг бидэнтэй анх тааралдах санваартанд өгөх гэж цаадах чинь хүсээгүй юм бол намайг чөтгөр аваачиг гэж дон Гарсия дуу алдав. 

	— Яагаад болохгүй гэж? Би амласан шүү дээ. 

	— Дуугаа тат Магометын сахлаар андгайлъя таныг ойлгох ч үгүй юм, өмнөөс чинь нүүр улайчихлаа байна. 

	Тоглоом ч эхэллээ. Эхлээд өгөө аваатай байснаа сүүлдээ дон Жуан алдаж эхлэв. Аз нь харьснаа эргүүлэх гэж дон Гарсия горилон оронд нь суув. Цаг ч өнгөрөөгүй байтал өөрсдийнх нь бүх мөнгө, Гомарын тавин алтан зоостой хамт банк барьж байгаа хүний гарт орчих нь тэр. Дон Жуан явж унтмаар байсан ч дон Гарсия шаралхан алдсанаа эгүүлж авч магадгүй гэсэндээ даагаа нэхье хэмээгээд, 

	— За, за ноён ухаантан минь, тэр хичээнгүйлэн далд хийгээд байсан сүүлчийнхээ зоосыг гаргаад ир! Бидэнд хожил авчирна гэдэгт итгэж байна гэв. 

	— Дон Гарсия, миний ам алдсаныг болгоогоорой!... 

	— Ээ муу нусгай жаал! Уншлага бодохтой манатай байхад! Хэрэв Гомар энд байсан бол мөнгө тавихаасаа татгалзахын оронд бүхэл бүтэн сүм талж дээрэмдэх байсан даа. 

	— Май таван алтан зоос гэж цөмийг нэгмөсөн битгий тавьчхаарай гэв. 

	— Зүрх алдах хэрэггүй дон Гарсия өгүүлээд тавуулыг ноёнд тавив. Дон Гарсия хожоод дахин хоёр дахин өсгөснөө цөмийг эргүүлээд алдчихжээ. 

	Уурласандаа хувхай цайж, 

	— Үлдсэн таваа гаргаад ир! гэж хашхирав. 

	Дон Жуан хий дэмий л үглэж байснаа аргагүйн эрхэнд дөрвийг гаргасан боловч дон Гарсия түрүүчийн адил алдчихав. Дон Гарсия хөзрөө банк барьж байсан хүний нүүр лүү чулуудчихаад галзуурах дөхсөн амьтан суудлаа орхиод дон Жуанд хандан, 

	— Та дандаа аз дайрч байдаг. Тэгээд ч сүүлчийн зоос аз авчирдаг ер бусын увдистай гэж ярилцдаг шүү дээ гэв. 

	Дон Жуан ч түүнээс дутуугүй шар нь гозойчихсон байсан болохоор уншлага буян үйлдэх, ам гарч андгайлсан зэргийг бодохоо больжээ. Тамганд, үлдсэн ганц зоосоо тавиад тэр дороо алдчихаад

	— Ахмад Гомарын сүнс чөтгөр лүү тонилбол таарна! гэж хашхиран, — Өгсөн мөнгө нь увдистай байснаас зайлахгүй!... гэв. 

	Банк барьж байгаа хүн тэднийг дахин тоглох эсэхийг асуув. Гэвч тэд халаасаа гөвчихсөнөөс гадна өдөр болгон толгойгоо алдах аюултай тулгарч байдаг хүмүүст мөнгө зээлдүүлэх хүн ховор учир тоглоомоос зайлж дарс ууж байсан хүмүүс дээр очиж тайтгарахаас өөр аргагүйд хүрэв. Ингээд хөөрхий ахмадын сүнс ор тас мартагдаж билээ. 

	Хэд хоногийн хойно испаничууд нэмэгдэл хүчээр зузаалж аваад дайралтад орж дайсныг түрэв. Хэдхэн хоногийн өмнө орхисон газраа хүрэхэд алагдагсдыг оршуулаагүй хэвээр байлаа. Дон Гарсия, дон Жуан хоёр энэхүү харахад ой гутам, хамар сэтлэм өмхий үнэр орсон үхдэлээс түргэн зайлахын тулд морио давиран шавдуултал тэдний өмнө явсан нэг цэрэг нүхэн дотор байгаа хүүрийг хараад чанга дуу алдав. Тэд ойртож очоод ахмад Гомарыг танилаа. Тэр үнэхээр муухай болжээ. Түүний хачин эвгүйгээр таталзан хөшсөн байдал нь амьсгаа хураах үедээ хэчнээн их тарчилсныг илчилнэ. Дон Жуан иймэрхүү үзэгдэлд хэдийгээр дасчихсан ч энэ үхдэлийг хараад нуруугаар нь хүйт оргин дагжив. Үхдэлийн цус бүлэгнэн, ширгэсэн нүд өөр лүү нь заналтай ширтэх шиг санагдлаа. Хөөрхий ахмадын эцсийн хүслийг биелүүлэх нь бүү хэл мартчихсанаа санажээ. Албан хүчээр хатуу сэтгэл гаргаж чадсан нь түүний сэтгэлийн хямралыг аажимдаа намдааж тэр дор нь нүх ухуулан Гомарыг оршуулах болж тохиолдлоор тэнд байсан хар лам хойдохыг нь гүйцээж маань уншсан болов. Хүүрийг рашаанаар шүршин шороо чулуугаар дараад цэргүүд ердийнхөөс дуу шуугиан багатайгаар замдаа хөдөллөө. Харин нэгэн хуучин цэрэг халаасаа ухаж ухаж ганц алтан зоос гаргаж ирээд 

	— Гомарт ерөөл уншаарай гэж хар ламын гарт атгуулахыг дон Жуан харж амжив. 

	Энэ өдөр дон Жуан зүрх зоригийн гайхамшгийг үзүүлэн үхлийг эрж байна уу гэлтэй дайсны гал дундуур дайран орж байхад

	— Сохор зоосгүй болсон хүн зоригтой болдог юм байна гэж нөхөд нь ярилцаж байв. 

	Гомарыг үхсэний дараахан дон Жуан, дон Гарсия нарын алба хааж байсан багт нэгэн шинэ залуу цэрэг нэмэгдэв. Тэр залуу зүрх зоригтой боловч нэг л битүү нууцлаг араншинтай хүн байв. Түүнийг бусадтай хамт ууж тоглож байхыг харсан хүн үгүй. Харуулын шовгорын дэргэдэх сандал дээр суун ялаа нисэхийг харах ч юм уу, бууны замгаар оролдон хэдэн цаг ч суучихна. Түүний зожгийг шоолсон цэргүүд түүнд Модесто30 гэдэг хоч өгчээ. 

	Энэ хочоор багийнхан дуудацгааж дээд дарга нар ч өөрөөр нэрлэхээ болив. 

	Дайлаар мордсон ажиллагаа Берг-оп-Зүүмийн бүслэлтээр дууслаа. Бүслэгдэгсэд эцсээ хүртэл хамгаалан тэмцэлдсэн учир бүслэлт энэ дайны туршид гарсан хамгийн цус асгаруулсан тулалдаан байсныг бүхнээр бэлхнээ мэдэх билээ. Нэгэн шөнө хоёр анд хотын хэрмийн ойролцоох харилцах шуудуунд харуулд гарчээ. Бүслэгдэгсэд байн байн уулгалан мэргэн буудах учир байдал үнэндээ аюултай байсан юм. 

	Шөнө дундыг хүртэл аймаар түгшүүртэй өнгөрч түүнээс хойш бүслэгдэгч, бүслэгчийн аль аль нь ядарч цөхрөв бололтой хоёр талаас буудах нь цөөрч, тал тэр чигээрээ анир чимээгүйд дарагдан, ганц нэгхэн буун дуу гарах нь хэдийгээр дайрахаа зогсоосон ч гэсэн сонор соргог байдлаа алдаагүй байна гэдгийг үзүүлэх гэсэн санаа ажээ. Шөнөжин нүд аниагүй хүн үүрийн таван жингээр бие нь арзайн түгшиж хүйт даахын зовлонг амсан өөрийн эрхгүй бие сулран дуг хийхийн хүслэн болдог билээ. Ямар ч үнэнч цэрэг байлаа гэсэн бие сэтгэлийн иймэрхүү байдалд орсон үедээ аймтгай байдалд автан харин өглөө нар мандахад түүнээсээ ичдэг нь зүйн хэрэг. 

	Жаахан ч атугай дулаацахын тулд дороо дэвслэн, цуваараа биеэ чанга ороосон дон Гарсия, 

	— Чөтгөр ав! Тархи ясандаа хүртэл царцчих шиг болох юм. Одоо бол намайг нэг муу голланд жаал, ямар ч зэвсэг хэрэглэлгүй шар айргийн аягаар тоншоод нухчхаж болмоор байна. Үнэндээ өөрийгөө ч танихаа байлаа. Харав уу, буун дуунаас ингэж их цочих гэж. Хэрэв би сүсэглэдэг бол өөрийн энэ хачин байдлыг дээд тэнгэрийн сануулга гэж бодмоор байна! гэв. 

	Тэнд байгсад ялангуяа дон Жуан түүний тэнгэрийн тухай дурдсанд ихэд гайхав. Хэзээ ч дон Гарсия энэ тухай ярьж байгаагүй агаад дурдлаа гэхэд зөвхөн доог тохуу хийдэг байсан билээ. Түүний хэлснийг сонсоод олонх нь жуумалзахыг ажсан дон Гарсия дээрэлхүү зангийн улмаас дүрсхийн уурлаж, 

	— Хэн нэг чинь намайг голландчууд, бурхан, чөтгөрийн аль нэгнээс айлаа гэж бодож байгаа бол харуулаас буусны дараа нэгийгээ үзье гэж омогдов. 

	Сэлмийн хажуугаар эрих унжуулсан буурал сахалтай ахмад, 

	— Голландчуудаас айхгүй байж болох биз. Харин бурхан нөгөө хоёроос айхгүй байж болохгүй дээ гэж хэлэв. 

	— Тэд намайг яах юм? Аянга бол буруу номтны буун сум шиг цэцэн онохгүй шүү дээ. 

	Бурхныг ийнхүү аймшигтайгаар доромжилсонд цочирдсон хөгшин ахмад загалмайлан залбираад, 

	— Тэгвэл сүнс чинь яах вэ? гэж асуув. 

	— Сүнс гэх юм... надад сүнс бий гэдэгт эхлээд итгэх хэрэгтэй биз дээ. Надад сүнс бий гэдгийг хэн батлах юм? Хар лам нар л биз. Тэд бол зарахын тулд боов хийдэг боовчид шиг орлого их оруулдаг сүнсний тухай санааны зоргоор ярьдаг юм. 

	— Дон Гарсия, танд муу юм болно шүү. Ийм юмыг нуувчинд ярьдаг юм биш гэж хөгшин ахмад өгүүлэв. 

	— Нуувчинд ч бай, хаана ч бай, би бодсон юмаа л ярьдаг. Гэхдээ одоо дуугарахаа больё, учир нь миний найз дон Жуаны үс нь босоод малгайгаа унагачих нь холгүй байна. Энэ маань сүнс бүү хэл, зуурдын тамд очно гэдэгт итгэдэг хүн. 

	— Би тийм их юм боддог хүн ерөөсөө биш гэж дон Жуан инээн хэлснээ, — Заримдаа таны дээд тэнгэрийг даанч тоохгүй байдагт атаархах юм. Гэхдээ та намайг шоолж инээлээ ч гэсэн, тамын нүгэлт амьтдын тухай яриа болоход миний бие арзайн нуруугаар хүйт оргидог үе байдаг юм гэдгийг нуулгүй хэлчихье гэж өгүүлэв. 

	— Та нар одоо цөмөөрөө энэ нуувчинд амьд мэнд байгаа чинь чөтгөр хүчгүй гэдгийг барин тавин батлаад өгч байгаа юм. Миний хэлсэнд итгээрэй, ноёд оо хэмээн өгүүлснээ дон Жуаны мөрийг алгадан, — Чөтгөр гэж байдаг бол энэ хүүг аль хэзээний аваад явчих байсан юм. Хэдий хүүхдээрээ ч гэсэн ёстой нүгэлтэн гэдгийг хэлэх байна. Замыг нь алдуулсан бүсгүйчүүл, авсанд хэвтүүлсэн эрчүүдийн тоо нь Кордельерын хоёр, Валенсийн хоёр алуурчдын нийлээд цааш нь харуулсан хүний тооноос лавтай давж гарна гээд цааш ярьж байтал хуарангийн дэргэдэх нуувчнаас гэнэт буун дуу сонстов. Дон Гарсия цээжээ дарснаа, 

	— Би шархтлаа! гэж дуу алдан гуйвснаа дороо нам унажээ. Энэ үеэр нэг хүн сүүтгэнэн зугтахыг хараад харанхуйд хүмүүс хойноос нь хөөсөн боловч барааг нь төдхөн алдчихав. 

	Дон Гарсия үхлийн шарх олжээ. Ойрхон газраас хэд хэдэн сумаар цэнэглэсэн буугаар буудсан байжээ. Заяанаасаа чөлөөт санаатан болох түүний хэлбэршгүй зан огтхон ч хувирсангүй. Ерөөл ном уншуулах тухай ярьсан хүмүүсийг дон Гарсия харааж байснаа дон Жуанд хандан, 

	— Үхэх болсондоо зовж байгаа ганц зүйл гэвэл, хар лам нар үүнийг маань дээд тэнгэрийн цээрлэл гэж дүрсэлж үзүүлэхэд л байна. Гэхдээ цэрэг эрийг цааш нь харуулдаг буун сумнаас илүү үнэн зүйл гэж байхгүй гэдэгт итгээрэй. Манай хуарангийн зүгээс буудсан гэж байна. Мэдээжээр надад өс санасан хүн намайг алах алуурчин хөлсөлж аваа биз. Хэрэв та нар түүнийг баривал богинохон олсоор өчиггүй дүүжлэгтүн. Дон Жуан хэлэхийг минь сонс, Антверпенд хоёр, Брюссельд гурав гээд л газар сайгүй нууц амраг минь бий... Санаанд минь юм орохоо байлаа... Өөр өгчихмөөр юмгүй болохоор... би тэднийг танд өвлүүлж байна... Бас энэ сэлмийг ав... хамгийн гол нь миний зааж өгсөн цавчилтыг бүү мартаарай... Хагацъя даа... Элдэв ерөөл гэхийн оронд намайг оршуулаад нөхөд минь нэг сайхан найрлачихна биз ээ. 

	Түүний эцсийн үг нь иймэрхүү байлаа. Бурхан, хойд насны тухай ид гялалзаж явахдаа хэлээгүй шигээ юу ч дурссангүй. Амьсгаа хураахдаа дон Гарсиягийн уруул дээр мишээл тодорсон байлаа. Түүний бардам, нэрэлхүү зан нь насан турш тоглосон тэр гутамшигт дүрээ эцэст нь хүртэл үргэлжлүүлэх хүч өгчээ. Модесто дахин үзэгдсэнгүй. Арми тэр чигээрээ түүнийг дон Гарсияг алсан алуурч гэдэгт итгэсэн боловч чухам юунаас болж ингэж алахад хүрэв гэсэн учрыг олж ядав. 

	Дон Жуан, андынхаа хойноос төрсөн ахаа алдсанаас илүү харамсжээ. Солиотой амьтан түүнд бүх насаараа төлж баршгүй өртэй гэж бодож байв. Цаадах нь түүнд амьдралын нарийн ширийнийг зааж амьдралын нууцыг хааж байсан хаалтыг сөхөж өгчээ. «Түүнтэй танилцахаасаа өмнө би гэдэг хүн хэн байв?» гэж дон Жуан өөрөөсөө асуун ихэмсэг зан нь түүнийг бусад хүмүүсээс ангид дээд хүн болсон гэж хэлж байлаа. Нэг үгээр хэлбэл тэрхүү сүжиггүй амьтантай дон Жуан үерхсэнээс болоод муу явдалд орж байсан нь түүний нүдний өмнө сайн үйл шиг санагдаж шавь нь багшийгаа биширдэг шиг хүндэтгэж байв. 

	Андынхаа гэнэтийн үхлээс болж дон Жуан уйтгарлаж гуниглан түүнийг бодсоор бүр хэдэн сарын турш хуучин амьдралаа орхиход хүрэв. Гэвч байн байсаар хуучиндаа эргэн орж ямар ч юм боллоо гэсэн түүнээсээ салж чадамгүйгээр амь бөхтэй зууралджээ. Дон Жуан бахь байдгаараа мөрийтэй тоглон дарс ууж авгай хүүхэн эргүүлэн эр нөхөртэй нь салам нүдэлцдэг болов. Өдөр бүр шинэ адал явдал гаргана. Өнөөдөр нь цамхгийн хана руу асаж, маргааш нь тагт өөд авиран өглөө нь хэн нэгний нөхөртэй сэлмээр тулалдаж орой нь завхай хүүхнүүдтэй архиддаг болжээ. 

	Дон Жуаныг ийнхүү дураараа дургин байтал эцэг нь насан эцэслэж эх нь хэдхэн хоноод өөд болсон тухай хоёр гунигтай мэдээг зэрэг авчээ. Юмны учир мэддэг хүмүүс Испанид эргэн очиж үе улирсан эдлэнгээ өв залгамжлан өөрт нь ирсэн асар их хөрөнгөнд эзэн суу гэж зөвлөсөн нь түүний санаанд яг тохиров. Фаустагийн эцэг Алонса де Охедын аминд дон Жуаны хүрснийг аль хэдийнээ уучилсан агаад энэ хэрэг бүрэн дуусгавар болсон гэж үзэж байжээ. Үүний зэрэгцээ их гараар хөдлөөд үзэх нэгэн хүсэл түүнд бий болжээ. Севилийн гоё сайхны тухай, өөрийг нь л хүлээж очингуут нь өвөр дэлгэн найр тавих нь дамжиггүй мэт санагдах гоо бүсгүйчүүдийн тухай дурсан бодов. Ингээд хуяг дуулгаа тайлан хаяж, Испани руу хүлгийн жолоо заллаа. Хэд хоногийг Мадридад өнгөрөөж бухын тулааны үеэр өмссөн хувцасны баян тансаг, овжин сүрлэг тулалдаанаар бүхнийг бишрүүлэн хэд хэдэн гялалзсан ялалт байгуулсан боловч тэнд удсангүй. Севильд ирэнгүүт өтгөс өвгөд, хүүхэд багачуудыг өөрийн баян тарган, элбэг тансгаар гайхуулан үдэш бүр шинэ шинэ найр наадам хийж Андалузын хамгийн урдаа барьдаг хүүхнүүдийг урина. Өдөр бүр түүний гайхамшигт өргөөнд ямар нэг зугаа цэнгэл, садар самуун наргиа болохгүй байна гэж үгүй. Явсаар дэггүй нь дэндэж эх захаа алдсан баахан амьтдын хаан шахуу болсон агаад цаадуул нь өөдгүй амьтдын үерхлийн заншлаар түүний аяыг үг дуугүй дагана. Нэг үгээр хэлэхэд түүний оролцоогүй түйвээн гэж байхгүй болж бэл хөрөнгөтэй ужиг самуун эр зөвхөн өөрийгөө баллаад зогсдоггүй болохоор андалузын залуус түүний жишээгээр завхайрч амьд үлгэр дуурайл болгон шүтэх нь холгүй болж ирэв. Тэнгэрийн бошго түүний садар самууныг ийнхүү удаан тэвчиж байгаа нь Севильд болж байгаа замбараагүй явдал, ялт хэргийг цээрлүүлэхийн тулд нэгэн цагт галт мөндөр буулгах биз гэмээр байлаа. Хэд хоног түүнийг орноос нь өндийлгөөгүй өвчин хүртэл засрахад нь огтхон ч нөлөөлсөнгүй, харин бүр дордож садар самуундаа эргэж орохын тулд эмчээ түргэн эмчлээч гэж шамдуулж байлаа. 

	Биеэ илаарьштал уруу татсан хүүхэн, мэхэлж байсан нөхрийнх нь хамт жагсааж цэс гарган зугаацаж цаг нөхцөөж байлаа. Нэрийн жагсаалтаа нямбайлан хоёр эгнээ болгон хуваагаад эхнийхэд хүүхний нэр ус, товч тодорхойлолтыг, дараагийнхад нөхрийнх нь нэр, нийгмийн байдлыг бичжээ. Энэхүү хохирогсдын нэрийг эргэн санах гэж багагүй хүч гаргасныг хэлбэл нэрийн жагсаалт бүрэн болох яагаа ч үгүйг харуулна. Нэг удаа сайх нэрийн цэсээ өөрийг нь эргэж ирсэн нэг нөхөртөө үзүүллээ. Италид байхдаа, өөрийгөө хутагт хамбын нууц амраг байсан гэж гайхуулсан нэгэн эмэгтэйтэй ойртож байснаа дон Жуан санаад нэрийн цэсийг түүний нэрээр эхэлж хутагт хамбыг нөхрүүдийн эгнээнд эхлэн бичжээ. Дараа нь хан, ван, гүн нарын нэр цуварсаар гар урчуудаар шувтарчээ. 

	— Хар л даа, хонгор минь, сайн хар. Хутагт хамбаас эхлээд муу гуталчин хүртэл миний гараас гарсангүй. Надад өртөөгүй нэг ч язгуур, анги алга хэмээн дон Жуан нөхөртөө сайрхав. 

	Нөхрийн нэрийг Дон Торрибио гэнэ. Сайх эр жагсаалтыг харж байснаа дон Жуанд буцааж өгөхдөө ихэд тавласан өнгөөр, 

	— Гүйцэд биш байна гэв. 

	— Яагаад? Гүйцэд биш гэж? Нөхрүүдийн хүснэгтэд хүн орхичхож уу?

	— Бурхныг орхижээ гэж дон Торрибио хариулахад дон Жуан, 

	— Бурхан гэнэ ээ? Нээрэн тийм юм байна, гэлэнмаа дутуу байгаа юм байна шүү. За тэгэхлээр сар ч болоогүй байхад энэ нэрийн жагсаалтад хутагт хамбын дээд талд бурхны нэр орж миний болсон гэлэнмаатай хамт чамайг хоолонд урина гэдгийг сурвалжит хүний ёсоор ам алдъя. Севилийн аль хийд аятайхан гэлэнмаатай вэ дээ? гэж асуужээ. 

	Хэдэн өдрийн дараа дон Жуан ажилдаа орж бүсгүйчүүлийн хийдээр очин бурхны хүүхнүүдийг бусад сүсэгтэн нараас тусгаарласан сараалжны дэргэд өвдөг сөхрөн суудаг болжээ. Дон Жуан бэлчээр лүү довтлох гэж байгаа чоно аль тарган хонины хоолойг хамгийн түрүүн тас хазахаар зэхэх мэт ариг онгин охидыг эрээ цээргүй харцаар шунан ширтэнэ. Удсангүй Розээрийн эх дагинын сүмд гунигтай хэр нь үзэсгэлэн гоогоороо сэтгэл булаам залуухан гэлэнмааг олж харжээ. Үргэлж газар ширтэн хажуу тийш харах ч үгүй өөрийн чандалсан ариун нууцдаа бие сэтгэлээ тэр чигээр нь зориулжээ гэлтэй. Уруул нь үл мэдэг хөдлөн харваас бусдаасаа хамаагүй их сүсэг бишрэлтэйгээр уншлага уншиж байгаа нь илт. Түүний байж байгаа байдал дон Жуанд өнгөрсөн дурсамжийг санагдуулжээ. Хаа нэгтээ үзсэн мэт санагдавч чухам хэзээ, хаана дайралдлаа гэдгээ яагаад ч санаж чадсангүй. Түүний санаанд бүрэг байдлаар өчнөөн төчнөөн хүний нүүр царай үлдсэн болохоор өөрийн эрхгүй хольж хутгана. Хоёр өдөр дараалан сүмд очиж сараалжны хажууд сөхрөн өнгөрөөгөөд Агата хэмээн гэлэнмаагийн нэрийг мэдэж авсан боловч түүний толгойг өндийлгөж огт чадсангүй. 

	Байгаа байдал, даруу зангаараа тийнхүү хамгаалуулсан хүнийг ялна гэдэг бүтэшгүй болох нь дон Жуаны хүслийг улам оргилуулав. Хамгийн гол, тэгээд бас хамгийн ярвигтай нь өөрийгөө харуулах хэрэг байв. Хэрэв Агата гэлэнмаагийн анхаарлыг татаж чадвал ялалтын тал нь хангагдана гэж дон Жуаны сэхүүн зан түүнд шивнэн хэлж байлаа. Гоо сайхан бүсгүйн толгойг өргөхөөс өөр аргагүй болгохын тулд ов гаргав. Дон Жуан түүнд аль болох ойрхон очиж хурал ном өндөрлөхийн үес бүх хүн элгээрээ сунан мөргөх үеэр сараалжны завсраар гараа оруулан гэлэнмаа Агатагийн өмнө авч ирсэн шилтэй сүрчгээ асгалаа. Нил хийсэн хурц үнэрээс болж гэлэнмаа Агата толгойгоо өргөмөгц улаан нүүрээрээ шахам тулан зогссон дон Жуаныг харахгүй өнгөрч чадсангүй. Эхлээд царайд нь хачин гайхсан шинж тодорсноо дорхноо хувхай цайн бүдэгхэн дуу алдаад чулуун хавтан дээр ухаан алдан сунаж унав. Найз хүүхнүүд нь түүнийг тойрон бүчиж жовгонд нь дамнан оруулж харагдав. Дон Жуан ч өөрийнхөө хийсэнд сэтгэл тэнийж тэндээс холдохдоо «Үнэндээ гоо сайхан жимсгэнэ юм. Түүнийг харах тусам миний нэрийн цэсэд хэдийн орчихсон байх ёстой гэж бодогдоод байх юм» гэж өөртөө хэлж явсан билээ. 

	Маргааш нь хурал хурах үеэр дон Жуан бас л сараалжны хажууд байрандаа очиж зогсов. Гэвч Агата гэлэнмаа хуучнаараа эхний эгнээнд харагдсангүй, харин гэлэнмаа нарын ард нуугдчихсан байв. Дон Жуан түүнийг сэмхэн сэмхэн ийш тийшээ харж байгааг ажиглаж амжлаа. Үүнээс дон Жуан зорьсон хэрэг нь сайны совинтой байгааг олж харав. «Нялх хонгор минь, надаас айгаад л байна аа даа. Тэгж л бай, мөдхөн гаршуулаад өгнө» гэж дон Жуан бодож зогсов. Мөргөл дууссаны дараа Агата гэлэнмаа нүглээ наманчлах гонхон руу зүглэхийг харлаа. Гэвч тийшээ очихын тул сараалжны хажуугаар гарахдаа санамсаргүй бололтой эрихээ унагаачхав. Дон Жуан иймэрхүү хуурамч алмай байдлыг үнэмшихээргүй даанч дэндүү их юм үзсэн эр билээ. Эхлээд эрихийг авах хэрэгтэй юм байна гэж бодов. Гэвч өөрөө сараалжны цаана байгаа болохоор түүнийг авахын тул бүх хүнийг сүмээс гарахыг хүлээх хэрэгтэй юм байна гэж бодлоо. Аятайхан боломжийг хүлээн багана налан мөргөлдөө шимтэн сүсэглэсэн янзтай гараараа нүдээ таглан зогссон боловч хуруун завсраар Агата гэлэнмаагийн хөдлөх бүрийг алдалгүй ажиглаж байв. Түүний ийнхүү зогссоныг харсан хэн боловч үнэн сүсэгт христос шашинтан ариун бодолд умбан байна гэж бодохоор ажээ. 

	Гэлэнмаа нүгэл наманчлах, гонхноос гарч ирээд сүмийн гол руу хэд алхсанаа зогтусан эрихээ алга байгааг гэнэт ажиглах шиг (ер нь тийм царай гаргав) эргэн тойрноо харснаа торны хажууд байгааг харчхаад очоод эрихээ авахаар тонгойв. Энэ үеэр нэгэн цагаан юм гялсхийн торон доогуур унахыг дон Жуан харав. Дөрөв нугалсан цаас байлаа. Гэлэнмаа ч төдхөн эргэн явав. 

	Санаснаас түргэн амжилт олсондоо гайхсан садар эр дэндүү зөөлхөн эсэргүүцэлтэй учирсандаа харамсах шахав. Бугыг удаан хөөнө гэж бэлтгэн гарсан анчин л ингэж харамсдаг биз ээ. Заримдаа ан нь хэвтрээсээ өндийв үү, үгүй юу суманд өртөн ойчиж нөгөө анчныг үхэн хатан хөөцөлдөж байж олж авах гэсэн нэр алдар, хөөрүү сэтгэлийг алга болгодог удаа бас байдаг билээ. Дон Жуан ямар ч байсан зурвасыг шүүрч аваад тааваараа унших гэж сүмээс гарч одов. Зурвасыг задлан үзвэл ийн өгүүлжээ:

	 

	«Энэ чинь дон Жуан та мөн үү? Та намайг мартаагүй гэж үү дээ? Би зовж, шаналж гүйцээд одоогоос л хувь тавиландаа дасаж эхэлж байна. Одоо би түрүүчийнхээс зуу дахин илүү заяагүй амьтан болох нь. Би таныг үзэн ядах ёстой... Та эцгийн минь цусыг асгаруулсан хүн... гэвч би таныг үзэн ядаж ч, мартаж ч чадахгүй юм. Намайг өрөвдөж үзээч. Энэ сүмд дахин бүү ирээч. Намайг дэндүү их тарчилгах юм. Хагацъя даа, хагацъя, энэ ертөнцийн хувьд би үхсэн хүн. 

	Тереса

	 

	— Энэ чинь Тересита байна шүү дээ! гэж дон Жуан дуу алдаад, — Би түүнийг хаа нэгтээ харсан гэж итгээд байсан юм аа гэснээ зурвасыг дахин уншаад «Би таныг үзэн ядах ёстой... » гэсэн нь, би танд хайртай гэсэн үг. «Та эцгийн минь цусыг асгаруулсан!... «гэдэг нь» Химена, Родригод31 хэлсэнтэй ав адил л юм байна, «Энэ сүмд дахин бүү ирээч» гэдэг нь «би таныг маргааш хүлээж байя» гэсэн үг. Үүнээс илүү яах вэ! Тэр минийх болжээ хэмээн дотроо бодов. 

	Дон Жуан хооллохоор явлаа. 

	Маргааш нь сүм яг онгойх цагт нь халаасандаа бэлэн захиатай очлоо. Агата гэлэнмааг байхгүй байгааг хараад гайхсаныг нь хэлэх юун. Мөргөл түүнд хэзээ ч ийм удаан санагдаж байсангүй, уур нь хүрч уушги нь сагсайна. Тересаг өөдгүй хэмээн өчнөөн хараагаад Гуадалкивира голыг даган салхинд явах зуур элдэв ов мэх сүвэгчилж үзжээ. Тэгээд гэнэт нэг сайхан бодол зурсхийн орж ирлээ. 

	Розээрийн эх дагинын сүм Севилийн сүмүүд дотор гэлэнмаа нарын бэлддэг чанамал жимсээр толгой цохидог байв. Дон Жуан сүмийн хүлээн авах өрөөнд орж хаалгачаас ямар ямар чанамал жимс худалдаж авч болохоор байна, нэрсийг нь харуулаач гэж хүсээд, 

	— Мараньягийн нимбэг танайд бий юу? гэж хээвнэг үнэнээсээ юм шиг асуувал, 

	— Ноёнтон минь, мараньягийн нимбэг гэж юу билээ? Би анх удаа тийм чанамал байдгийг сонсож байна гэв. 

	— Өө түүнийг одоо их сайн гэж үзэж байгаа чанамлын нэг. Танайх шиг ийм нэртэй газар харин ч их хийдэг баймаар юм. Их хачин юм даа. 

	— Мараньягийн нимбэг гэнэ ээ?

	— Тийм ээ, Мараньягийн гэж дон Жуан үе болгоноор таслан давтаж хэлээд, — Танай гэлэнмаа нараас нэг нь ч түүний найрлагыг мэдэхгүй баймааргүй сэн дээ. Та тэднээс чанамлын тухай лавлаарай. Би маргааш ирье гэв. 

	Хэдэн минутын дараа сүм даяар Мараньягийн нимбэгийн тухай яриа болов. Ямар ч чанамал түүртэлгүй хийчихдэг хүн ч түүний тухай сонссонгүй. Ганц Агата гэлэнмаа нууцыг нь мэдэж байв. Жирийн нимбэг дээр сарнай, нил цэцгийн шүүс, бас бус юм нэмдэг ажээ. Тереса түүнийг хэний ч туслалцаагүй бэлдэв. Маргааш нь сүмд ирсэн дон Жуан нэг лааз Мараньягийн нимбэг авлаа. Үнэндээ амтыг нь үзээд огимоор холион бантан ажээ. Гэвч лаазны амыг боосон цаасан дороос Тересагийн бичсэн зурвасыг дон Жуан олжээ. Тэр зурвас өөрийг нь зүгээр байлгаж, орхиоч гэсэн гуйлтаар дүүрэн ажээ. Хөөрхий амьтан өөрийгөө хуурах гэж хичээжээ. Шашин шүтлэг, эцгийнхээ дурсгалыг хүндлэх, хайр сэтгэл сайх заяа муутай амьтны зүрхэнд шөргөлдөн тэмцэлдэвч, хайр сэтгэл нь давамгайлаад байгаа нь илт байлаа. Маргааш нь дон Жуан нэгэн зарцаа хайрцаг дүүрэн нимбэгтэй сүмд илгээж өчигдрийн чанамал бэлдсэн гэлэнмаагаар дахин чанамал хийлгэж өгнө үү хэмээн хүслээ. Тересагийн зурвасын хариуг хайрцгийн ёроолд чадмаг нуужээ. Захидалдаа, 

	 

	«Би их азгүй хүн юм. Муу үйлийн үрээр эцгийн чинь өөдөөс гар далайжээ. Тэр аз нь хаясан шөнөөс хойш чамайг бодож санаагүй өдөр хоног байсангүй. Би чамайг үзэн ядахаас өөрөөр надад хандана гэж бодоогүй явсан юм. Эцэст нь би чамтай дахин учирлаа. Сахил санваар хүртсэн тухайгаа надад дахин бүү дурс. Ариун шүтээнд бие сэтгэлээ зориулахаас өмнө чи минийх байсан билээ. Нэгэнт минийх байсан зүрхийг хэн ч эрхэндээ оруулах ёсгүй билээ... Амьдралаас минь үнэтэй тэр эрдэнээ би хүсэж байна... Нэг бол би чамайг буцааж авна, нэг бол үхнэ. Маргааш би чамайг уулзах өрөөнд дуудъя. Чамд урьдчилж мэдэгдэлгүйгээр очиж зүрхэлсэнгүй. Сэтгэл чинь хөөрөөд хоёулыг маань илчилчхэж магадгүй гэж айсан юм. Биеэ сайн барь. Хаалгачийг худалдаад авчхаж болохгүй юу?» 

	 

	гэж бичжээ. 

	Цаасан дээр эвтэйхэн дусаасан усны хоёр дусал, дон Жуаны нүднээс бөмбөрсөн нулимс болж харагдахаар байлаа. 

	Хэдэн цагийн дараа сүмийн цэвэрлэгч зурвасын хариуг авчирч өгөөд өөрт нь хүчин зүтгэхэд бэлэн гэж хэлжээ. Хаалгачийг худалдаж авах аргагүй ажээ. Гэлэнмаа Агата уулзах өрөөнд бууж ирнэ гэдгээ мэдэгдээд гэхдээ энэ нь сүүлчийн удаа хагацах ёс гүйцэтгэхийн тулд юм шүү гэсэн байв. 

	Хөөрхий болсон Тереса уулзах өрөөнд үхсэн амьдын хооронд болсон амьтан орж ирэв. Ойчихгүйн тул сараалжнаас хоёр гараараа зуурч байлаа. Түүнийг ийнхүү цөхрүүлсэндээ бах нь ханасан дон Жуан тайван гэгчээр их тэвчээр гаргажээ. Эхлээд хаалгачийн нүдийг хуурахын тулд дон Жуан нүүрэмгий байдлаар Саламанкад хоцорсон анд найз нарынх нь тухай, тэд өөрт нь мэнд дамжуулсныг ярьж гарав. Хаалгачийг холдмогц Тересад хурдхан шиг, 

	— Би чамайг эндээс салгахын тулд юу ч хийхээс буцахгүй. Хэрэг болох л юм бол сүмийг шатаахаа ч яадаг юм. Яаж ч хэлээд нэмэргүй, юу ч сонсох хүсэл алга. Чи бол минийх байх ёстой. Хэдэн өдрийн дараа чи минийх болдоггүй юм бол би үхнэ. Харин надтай хамт олон хүний амь үрэгдэх болно гэж шивгэнэж амжив. 

	Хаалгач ойртож ирэв. Донья Тересагийн амьсгал давчдан үг хэлж чадахгүй болжээ. Харин дон Жуан чанамал жимс, гэлэнмаа нарын оёдол үйлийн тухай хээвнэг ярьж Ромоос их хамбын аравнайлсан эрих хаалгачид явуулж тэдний ивээгч эх дагинад баярын өдрөөр өмсөх хоргой нөмрөг өргөл болгон барина гэж байлаа. Ийнхүү хагас цаг хэртэй ярилцаж байснаа бичихийн аргагүй шаналж сандарсан Тересатай дон Жуан хүндэтгэлтэй, намбатайгаар салах ёс гүйцэтгэн гарч одов. Тереса ч шалавхан өрөөндөө орж аваад хэлнээс нь илүү дуулгавартай байгаа гараараа гуйж гувшиж, зэмлэж гомдсон урт гэгчийн захиа бичив. Түүндээ дон Жуанд хайр сэтгэлтэй гэдгээ хэлэхгүй байж чадсангүй. Сэтгэлтэй хүнийхээ гуйлтыг биелүүлэхгүй байгаа нь энэхүү нүглийг бүрэн цагаатгана гэж боджээ. Эл ялт захиаг аваад явсан цэцэрлэгч удсан ч үгүй хариу авчрав. Дон Жуан бахь байдгаараа эцсийн аргаа хэрэглэнэ гэж сүржигнэсэн байв. Түүний мэдэлд хүний аминд хүрэхээс буцахгүй зуун сайн эр байна. Шүтээн бузарлана гэдгээс ч айхгүй. Хайртай хүнээ дахин нэг тэвэрч чадвал амь алдахаас ч буцахгүй гэжээ. Сэтгэлтэй хүнийхээ өөдөөс сөрж үзээгүй энэ эмзэгхэн амьтан юу хийж чадах билээ? Тереса шөнөжингөө уйлж унжин өдөр нь мөргөлөө ч үйлдэж чадсангүй. Дон Жуаны дүр түүнээс салсангүй. Тэр ч бүү хэл бусад гэлэнмаа нарын хамт залбиран мөргөж байхдаа түүний бие хэдийгээр мөргөлийн хөдөлгөөнийг дагах боловч сэтгэл санаа нь чивэлт гачаалд нэгэнт умбасан байлаа. 

	Хэдэн өдрийн дараагаар Тереса цаашид ингэж байх аргагүйд хүрэв. Юу ч хийсэн бэлэн байгаагаа дон Жуанд мэдэгджээ. «Тереса ямар ч байлаа гэсэн өөрийн нэгэнт өнгөрснийг ойлгосон агаад хувь тавилан үнэхээр ийм бол түүний өмнө аз жаргалыг амсъя гэж шийджээ. Дон Жуан ч баярласандаа хөл нь газар хүрэхгүй болж Тересаг оргуулах бэлтгэлийг хийж эхлэв. Саргүй шөнө бүсгүйг босгохоор болжээ. Сүмийн ханыг давахад зориулан торгоор томсон шатыг цэцэрлэгч Тересад авчирч өгөв. Гэлэнмаа хувцастай гудамжинд гарах аргагүй учир сольж өмсөх энгийн хувцастай бааданг цэцэрлэгийн нэг буланд нуужээ. Дон Жуан түүнийг сүмийн хананы дор хүлээх ёстой байв. Түүнээс холгүй газар омголон луус хөллөсөн битүү жууз бэлэн хүлээж байх агаад түүнийг дон Жуаны хотын гаднах өргөөнд үтэр түргэн аваачиж өгөх байв. Тэнд Тереса бүх мөрдөлтөөс зайлан хайртай хүнтэйгээ амар тайван, аз жаргалтай амьдрах байлаа. Дон Жуаны бодсон төлөвлөгөө ийм байжээ. Тересад зориулан хувцас оёулж шатаа туршиж үзээд яаж хэрэглэх тухай сайтар тайлбарлан нэг үгээр хэлбэл бүх юмыг жин тан болгожээ. Цэцэрлэгч найдаж болох хүн байснаас гадна үнэнчид нь итгэхгүй байхын аргагүй их мөнгө атгуулжээ. Бас Тересаг босгуулсны маргааш цэцэрлэгчийг цааш харуулахаар төлөвлөсөн байв. Нэг үгээр хэлэхэд бүх юмыг урьдчилан бодож ямар ч юм боллоо гэсэн төлөвлөснийг нь нурааж чадахааргүй болсон байлаа. 

	Өөрөөсөө сэжиг зайлуулахын тул оргуулахаар төлөвлөсөн үдшээс хоёр хоногийн өмнө дон Жуан, Мараньягийн шилтгээн рүү явжээ. Бага насны ихэнхийг өнгөрөөсөн эл шилтгээнд Севильд буцаж ирснээсээ хойш ганц ч удаа очоогүй юм санжээ. Шөнө ирэнгүүтээ юуны өмнө сайтар хооллож авав. Дараа нь зарц нь хувцсыг нь тайлж орондоо орлоо. Өрөөндөө лавын хоёр бүдүүн лаа асаахыг тушааж шалиг явдалт өгүүллээр дүүрсэн ном ширээн дээр гаргаж тавив. Хэдэн хуудас уншаад нойр нь хүрч уншиж байснаа хамхиад нэг лаагаа унтраав. Хоёр дахь лааг унтраахын өмнө тасалгааг хайнгадуухан тойруулж харвал гэнэт орны арын хананы цүнхэлд багадаа үргэлж шүлтэн сонирхдог байсан зуурдын тамын сүнсийг харуулсан зурагт хараа нь татагдав. Дотроос нь могой хэмлэн буй хүний дүрсэнд өөрийн эрхгүй хараа тогтоож тэр дүрс урьдынхаас илүү аймшигтай санагдсан хэдий ч түүнээс нүдээ салгаж чадсангүй. Энэ үед ахмад Гомарын царай, үхэл түүний нүүрийг хэчнээн эвгүй муухай болгосныг санажээ. Ийм юм бодсондоо бие нь арзасхийж толгойтой үс нь босчих шиг болсон боловч зүрхээ чангалан, зориг гаргаж нүдэнд харагдаад байгаа муухай дүрсээс харанхуй л өөрийг нь салгах байх хэмээн горьдож үлдсэн лааг унтраалаа. Харанхуйд айдас нь улам нэмэгдэнэ. Харагдахгүй байгаа ч гэсэн өөрийн эрхгүй зураг руу ширтэнэ. Гэвч тэр зураг, гэгээн цагаан өдөр харж байгаа юм шиг л тод томруунаар сэтгэлд нь хоногшжээ. Түүгээр ч үл барам зураачийн зурсан зуурдын тамын гал жинхэнэ гал шиг зарим дүрсийг тодруулан гэрэлтүүлэх мэт санагдана. Сүүлдээ тэсэж байхын аргагүй болж өөрийг нь ийнхүү тамлан буй зургийг өрөөнөөс гаргуулахаар зарц нараа дуудан орилов. Зарц нарыг орж ирэхэд унхиагүй хулчгар зан гаргасандаа ичиж өөрийг нь зургаас айсныг мэдчихээд шоолох болно гэж бодлоо. Дон Жуан аль болохоор гэмгүй царай гаргаж лаа асаагаад ганцаарыг минь орхи гэлээ. Тэгээд номоо дахин шүүрч аваад гүйлгэн харах боловч сэтгэлд нь зургийн дүрс буусаар байлаа. Учиргүй айж зовсон дон Жуан шөнийг нүд анилгүй өнгөрөөлөө. 

	Үүр цайнгуут л шалавхан босон харайж ан хийхээр явжээ. Биеэ хөдөлгөн өглөөний эрүүл агаарт явсан нь аажим аажмаар сэтгэлийг нь тайвшруулж шилтгээндээ буцаж ирэх үес зургаас болж сэтгэл уймарсан нь замхарчээ. Дон Жуан ширээнд суугаад сайтар ууж унтахаар явахдаа зэгсэн халсан нь мэдэгдэн толгой нь маналзаж байв. Түүний тушаалаар өөр өрөөнд ор засаж мэдээжээр нөгөө зургийг нь тийш аваачихыг тушаагаагүй ч гэсэн нүдэнд нь үзэгдсэн хэвээр шөнийн хагасыг дуг хийж чадалгүй хөрвөөж өнгөрөв. 

	Хэдийгээр дон Жуан айн жихүүцсэн ч гэсэн өнгөрсөн амьдралдаа гутан нүглээ наманчилъя гэдэг санаа өчүүхэн ч орж ирсэнгүй харин ч нөгөө гэлэнмааг босгуулахаа үргэлж бодон зарц нартаа зохих тушаал буулгасны дараа Севильд шөнө дунд хүрсэн байхын тулд өдрийн аагим халуунаар гарч оджээ. Чухамдаа зарц нь түүнийг хүлээж байсан дель Лорогийн цамхаг хүрэхэд шөнө болж байлаа. Дон Жуан зарцад морио өгөөд жууз, луус бэлэн эсэхийг асуув. Түүний тушаасны дагуу хийдийн хажуугийн гудамжинд Тереса тэр хоёрыг яваад очтол хүлээж байх ажээ. Шөнийн эргүүлийнхэнтэй дайралдаж сэжиг төрүүлэхгүйн тулд тийм ойрхон очих ёсгүй байлаа. Бүх юм жин тан болж тушаалыг нь өөлөх юмгүй биелүүлжээ. Хэлэлцсэн ёсоор Тересад дохио өгөхөд нэг цаг үлджээ. Зарц нь түүнд бараан өнгийн өргөн нөмрөг нөмрүүлсний дараа хүнд танигдахгүйн тулд нөмрөгөөр нүүрээ халхлаад ганцаараа Севиль рүү Трианы хаалгаар оров. Бүгчим, ядарсан хоёроос болоод хүн амьтангүй нэгэн гудамжны вандан сандал дээр түр амсхийхээр суун санаанд орсон дуугаа исгэрч цаг нөхцөөлөө. Байн байн цагаа харавч, зүү нь халагламаар удаан явж өгөхгүй санагдана... Гэнэт дотор арзасхийлгэм сүртэй хөгжим түүний чихийг дэлсжээ. Энэ нь гашуудлын дуу болохыг дон Жуан даруй ойлголоо. Түдэлгүй булан тойрон гашуудлын цуваа гарч ирэв. Урт гэгчийн хоёр эгнээгээр цувж хуучны хуяг дуулгатай, ташаандаа сэлэм унжуулсан буурал тэргүүнтэй хэдэн эрийн өргөж яваа хар хилэнгээр бүрсэн авсны өмнө зул барьсан лам нар явж байв. Цувааны сүүлд мөн л зул барьсан хоёр эгнээ лам яваа нь гашуудлын хар өнгийн хувцастай ажээ. Цөм их сүртэй, бас алгуурхан урагшилна. Чулуу дэвссэн гудамжаар тэдний хөлийн чимээ үл сонстох нь тэр хүмүүс алхах бус, гулсаж явна уу гэлтэй. Тэдний хувцас нөмрөгийн урт шулуун хуниас нь чулуун баримлын бүрхүүл шиг огт хөдлөхгүй нь хачин байлаа. 

	Энэ цувааг харсан дон Жуан эхлээд хувийн зугаа цэнгэлийг урьдал болгогчийн ёсоор үхэл гэдэг юм тэдэнд хэчнээн эвгүй байдагчлан дур нь гутав. Дон Жуан босож явах гэснээ цувааны сүр бараа, учиргүй олон лам явж байгаад гайхан элдэв юманд сониуч зан нь хөдлөв. Хаалга нь тас нясхийн нээгдэж буй ойрх нэгэн сүм рүү гашуудлын цуваа зүглэлээ. Дон Жуан зул барьж явсан нэг ламын ханцуйнаас татаж хэнийг оршуулж явааг эелдэгхнээр асуулаа. Ламыг толгойгоо өргөхөд ужиг хүнд өвчнөөс дөнгөж салсан хүнд баймаар зэвхий цагаан нүүр үзэгдэв. Ёрын үхээнц дуугаар

	— Дон Жуан Маранья гүнг гэлээ. 

	Ийм аймшигтай хариу сонссон дон Жуаны толгойтой үс боссон боловч мань эр тэр даруй биеэ барьж инээмсэглээд «Би андуу сонсов бололтой. Эсвэл энэ лам эндүүрлээ» гэж боджээ. 

	Дон Жуан цувааны араас сүмд дагаад орчхов. Гашуудлын дуу дахин бадралт баг бишгүүрийн аяар хүчээ авч гашуудлын өмсгөлтэй лам нар Dе рrоfundis32-ыг дуулж эхлэв. Хэдийгээр тайван байхыг хичээсэн авч дон Жуаны дотор палхийн нэг л биш болоод өөр нэг ламд ойртон. 

	— Хэнийг оршуулж байгаа юм бэ? гэвэл тэр лам аймаар хүнгэнэсэн хоолойгоор

	— Дон Жуан Маранья гүнг гэж хариулжээ. 

	Дон Жуан ойччихгүйн тулд баганаас түшиж авав. Хүч тамир нь барагдаж зүрх зориг нь оргүй арилсныг мэдэрлээ. Энэ үед ёслол үргэлжлэн сүмийн хүнхэр адарт бадралт баг бишгүүр догшин «Dies irае»33-г дуулж байгаа хүмүүсийн дуу улам чангаар нүргэлнэ. Хар цагаанаа ялгуулах шүүхийн өмнө сахиулсан тэнгэрийн найрал дуу л ийм байдаг болов уу гэж дон Жуанд санагдлаа. Эцэст нь арайхийн хүчлэн байж хажуугаараа өнгөрсөн ламын гараас зууран авбал гантиг чулуу гэмээр хүйтэн гөлчгөр санагджээ. 

	— Ариун эцэг минь, бурхны нэрийг бодож хэний төлөө та нар энэ буян үйлдэж байгаа, та нар юун улс вэ гэдгээ хэлээд өгөөч! гэж гуйв. 

	Лам түүнийг ихэд эмгэнэлтэйеэ ширтэн байж, 

	— Бид дон Жуан де Мараньягийн төлөө буян хийж байна. Бид түүний арван хар нүгэлд шигдээд байгаа сүнсийг аврахын тулд залбирал үйлдэж байгаа юм. Бид өөрсдөө бол түүний эхийн өргөсөн өргөл, залбирсан мөргөлийн ачаар зуурдын тамын гал дотроос аврагдаж гарсан улс. Эхэд нь өгөх өрийг хүүд нь төлж байгаа нь энэ. Харин энэ маань дон Жуан де Мараньягийн хойд насны буян болгож хийхийг зөвшөөрсөн сүүлчийн мөргөл байгаа юм гэлээ. 

	Энэ үед сүмийн цаг цохилоо. Энэ нь донья Тересаг босгуулахаар тохирсон цаг байв. 

	Сүмийн харанхуй булангаас дуун гарч

	— Цаг боллоо! Цаг боллоо! Тэр биднийх шүү! гэх нь сонстов. 

	Дон Жуан тэр зүг толгойгоо эргүүлж харвал аймаар хий юм үзэв. Хувхай цайн, цусанд будагдсан дон Гарсия, хөшиж татвалзсан нь нүүрэн дээрээ хэвээрээ байгаа Гомаретай цуг айсуй. Хоёулаа авсанд ойртож ирээд дон Гарсия хайрцгийн тагийг хуу татан газар хаяж. 

	— Тэр биднийх! гэж дахин дуу алдлаа. Яг энэ үед нуруунаас нь аварга могой мурилзан гарч ирээд хажуугаар нь хэдэн алд сунан авс руу шурган орохоор зэхэв. 

	— Есүс! гэж дон Жуан дуу алдаад чулуун шалан дээр ухаан алдан ойчлоо. 

	 

	Шөнө дунд аль хэдийнээ өнгөрч шөнийн харуулынхан эргүүл хийж яваад сүмийн үүдэнд ухаангүй хэвтэж байгаа нэг хүнийг олжээ. Алуулсан хүн байна гэж бодсон эргүүлийнхэн хүрч очвол де Маранья гүн байхыг дор нь таньж сэргээх гэж оролдон нүүр лүү нь ус цацаж үзэв. Түүнийг ухаан орохгүй болохоор гэрт нь дамжилж аваачлаа. Нэг хэсэг нь түүнийг согтуу байна гэлцэхэд зарим нь аль нэг хартай нөхрийн явуулгаар үхтлээ дэлсүүлчхэж гэлцэв. Севильд хэн ч гэсэн, дор хаяад л журамт хүн болгон түүнд дургүй, хэн ч гэсэн заавал нэг хараал хэлдэг ажээ. Нэг нь түүнийг нам дэлссэн шийдмийг ерөөн, нөгөө нь ингэж мах болтлоо согтохыг бодоход хэдэн шил дарс хоосолсон бол гэлцэнэ. Эргүүлийнхний гараас эзнээ авсан зарц нар эмч олж ирэхээр гүйлдэв. Түүний цусыг сайтар ханасны дараа дон Жуан ухаан орж эхэллээ. Эхлээд утга учиргүй үгс үглэн муухай яраглаж эхэр татан гиншиж байснаа дараа нь ойр орчны юмыг гайхан харж эхлэв. Өөрийгөө хаана байгааг асууж ахмад Гомаре, дон Гарсия, гашуудлын цуваа юу болсныг сураглалаа. Зарц нар нь түүнийг солиорчээ гэхээс өөрөөр бодсонгүй. Аажимдаа хүчтэй эм тангийн хүчээр дон Жуан өндийхтэйгөө болж христосын дүртэй загалмай авчрахыг тушаан асгартал уйлан байж түүнийг үнсэж үнгэлээд нүглээ наманчлах лам олж ирэхийг тушаалаа. 

	Түүний сүсэггүйг андахгүй болохоор үүнийг дуулсан бүгд мэл гайхан цэл хөхөрчээ. Зарц нарын очиж гуйсан олон лам ямар нэг доромж тоглоом хийх гэж байна хэмээн итгээд очихоос татгалзав. Тэгж тэгж доминиканы нэг хар лам очихыг зөвшөөрчээ. Тэр хоёрыг орхиход дон Жуан ламын өмнө сөхрөн нүдэнд үзэгдсэн юмаа яриад нүглээ илэн далангүй наманчилж гарав. Өөрийн нүглийг тоочин хэрэг бүрийн дараа өөр шиг нь ийм нүгэлтэн амьтныг бурхан өршөөн нигүүлсдэг болов уу гэж асууна. Лам түүнд бурхны нигүүлсэл хязгааргүй гэж хариуллаа. Өөрийнхөө нүглийг улам гэмшин хатуужихыг лам түүнд зөвлөөд сүм хийд бол ямар ч ялт хэрэг өдүүлсэн этгээдийг өршөөлдөө багтаадаг хэмээн сэтгэлийг нь зассан үг хэлээд орой нь эргэж ирэх ам өгөөд орхиж явав. Дон Жуан бүхэл өдөржингөө мөргөл үйлдэв. Ламыг орой нь буцаж ирэхэд дон Жуан түүнд тоо томшгүй булай хэрэг үйлдсэн хорвоогоос ангижран өөрт нь хар толбо болсон бузар явдлаа сэтгэлээ чангалан байж гэмшин наманчилж цагаатгахаар шийдсэнээ хэлэв. Түүний нулимсанд уярсан лам түүнийг аль болохоор тайтгаруулаад өөрийн зорьсноо биелүүлэхдээ шантрах нь уу, үгүй юу гэдгийг сорин амьдралаас татгалзан сахил санваар хүртэх хүний амьдрал хэр зэрэг хатуу ширүүн болохыг тодорхой ярив. Гэвч бие махбодын өгөршин хаягдах тухай жишээг дурдах бүр дон Жуан энэ чинь юу ч биш би түүнээс чинь илүүгээр тамлагдан зовж байхдаа таарсан амьтан гэж дуу алдаж байжээ. 

	Маргааш нь дон Жуан хөрөнгөнийхөө хагасыг ядуу амьдралтай хамаатан садандаа хуваан өгч нэг хэсгийг эмнэлэг, жижиг дуган бариулахад зориулан түгээжээ. Нэлээд мөнгийг ядууст тараан зуурдын тамд байгаа сүснүүдэд, ялангуяа дарга нь агсан Гомаре, халз тулалдаанд түүний гараар нухуулсан хөөрхий амьтдын хойд насны ерөөл уншуулав. Эцэст нь бүх андуудаа цуглуулан тэдэнд аль хэзээнээс эхлэн муу муухай үлгэр дуурайл үзүүлж явснаа гэмшин наманчлав. Хийж явсан бузар явдалд зовж шаналж байгаагаа, цаашдаа зүрхлэн горьдож байгаа зүйлээ сэтгэл хөдөлгөм үнэнээр ярилаа. Тэдний олонхын сэтгэл хөдлөн уярч амьдралаа өөрөөр эхлэх болж засрахаа байсан зарим нэг нь их зэвүүн ёжтойгоор түүнийг орхин явлаа. 

	Амьдралынхаа үлдсэн хэсгийг буян үйлдэж өнгөрөөхөөр шийдэн хийдэд суухаас өмнө дон Жуан Тересад захиа бичив. Өөрийн хуурамч, ичгэвтэр санаа агуулж явснаа нуулгүй хүлээж яаж амьдрахаар шийдэж номд орохоор болсноо хэлж өөрөөс нь жишээ авч нүглээ гэмшин наманчилж сэтгэл санаагаа ариутгахыг ятгажээ. Захиандаа бичсэн зүйлээ доминикан ламд үзүүлж бичсэн хүнд аваачиж өгөхийг гуйв. 

	Хөөрхий Тереса сүмийн цэцэрлэг дотор болзсон ёсоор дохио хүлээн удаан зогсжээ. Тереса хэдэн цаг тэсэж ядан догдолж байгаад нэгэнт үүр хаяарч эхэлсэн тул жовгон руугаа зүрх шимшрэн уйтгарт дарагдан орж билээ. Дон Жуаны ирээгүйг үнэн болсон явдлаас даанч дэгсдүүлэн янз бүрийн шалтгаанаар тайлбарлаж байв. Нэлээд хэд хоносон боловч хөөрхий бүсгүйн цөхрөлийг нимгэлчихээр ямар нэг зурвас, ядахдаа сураг ч байсангүй. Эцэст нь сүмийн ширээт гэлэнмаатай урьдаар уулзсан лам түүнтэй уулзах зөвшөөрөл авч гэмээ наманчилсан уруу татагчийнх нь захиаг бүсгүйд гардуулжээ. Захиаг уншиж байхад бүсгүйн духан дээгүүр том том хөлс бурзайж царай нь нэг үе цог шиг улайн нэг үе үхдэл шиг хувхай цайж байлаа. Гэвч захиаг дуустал унших хүч гаргаж чаджээ. Үүний дараа лам түүнд дон Жуаны яаж гэмшиж байгааг гарган үзүүлэхийг хичээн хэрэв дээд тэнгэрээс бошгийг үзүүлж тэдний төлөвлөснийг тас цохиогүй бол хоёулаа ямар их нүгэлд унах байсан бас аврагдсанд нь талархал дэвшүүлж өмнөөс нь баярлаж байгаагаа илэрхийлжээ. Гэвч түүний ятгаж сэнхрүүлэх бүрийн хариуд донья Тереса «Тэр хэзээ ч надад хайртай байсангүй» гэж дуу тавих сонстоно. Удсан ч үгүй хөөрхий амьтан халууран дагжиж эхэллээ. Эмнэлгийн урлаг, шашин хоёр түүнд туслахыг дэмий л мэрийв. Эхнийхээс бүсгүй татгалзаж сүүлчийнх нь гараа сунгахад ухаан алдсан байлаа. Зогсоо зайгүй «Тэр надад хэзээ ч хайртай байсангүй» гэж үглэсээр байгаад хэдэн өдрийн дараа амьсгаа хураажээ. 

	Дон Жуан санваартны хувцас өмссөн болохоор номд орно гэсэн нь чин үнэн байжээ гэдгийг нотлов. Номлол сонсох, мацаг барих гэх мэт зүйл түүнд дэндүү зөөлхөн санагджээ. Сүмийн ширээт лам түүнийг нэг бус удаа бие махбодоо дэндүү гаргуунд нь гаргах гэж шүлтэж байгааг дарсхий гэж зарлиг буулгадаг болжээ. Ширээт лам түүнд биеэ гаргуунд нь хаяснаар наслах хоногийн тоогоо богиносгож байгаагаас гадна удаан тарчлан шаналж зовохын оронд амь насаа алдан нүглээ наманчлахаа дуусгавар болгох нь чин сэтгэлийг барьж чадаагүйн илрэл гэж ятгажээ. Дон Жуаны санваартан болох эхний шат дуусаж Амбруаз ламтан хэмээгдэх болж бүх сүмийн үнэн сүсэгтэй арш нарын нэг нь болжээ. Бүдүүн ноосон дээлийн дотуур адууны дэлээр нэхсэн цамц өмсөнө. Биеэс нь богино, нарийхан хайрцаг ор нь болжээ. Дон Жуан усанд чанасан ногоогоор голоо зогоож зөвхөн баярын өдрүүдэд ширээт ламын жич айлдлаар талх амсана. Шөнийн ихэнхийг унталгүй өнгөрөөж гараа загалмайлан сарвайж залбирал үйлдэнэ. Нэг үгээр хэлэхэд хэзээ нэгэн цагт үе тэнгийнхээ садар танхайчууддаа үлгэр дуурайл болж байсан шигээр бурхны шавь нарын дунд үлгэр дуурайл болж байлаа. Дон Жуаны сүсэглэсний хүчээр олж авсан шинэ шинэ буянт үйлийг Севиль даяар тархсан тахал нотлох боломжийг гаргав. Түүний байгуулсан эмнэлэг өвчтөнөөр дүүрч өөрөө хөөрхий амьтдыг асран хонон өнжин сахиж тэднийг сэхээн зовлонг нимгэлэн сэтгэлийг засна. Тахлын халдвар нь учир тоймоо алдаж үхдэлийг мөнгө өгөөд ч оршуулах хүн олдохгүй болоход дон Жуан энэ үүргийг гүйцэтгэлээ. Тэр эзэнгүй үлдсэн байшингуудаар явж хэдэн өдөр хөглөрөн хэвтэж байгаа хүүрүүдийг хойдохыг нь гүйцээн хөдөөлүүлжээ. Түүнийг газар сайгүй ерөөн магтахаас гадна энэ бүх үед нэг ч удаа өвдөөгүй учир бурхан түүнийг адислан мөнхжүүлжээ гэж итгэх хүн ч хүртэл гарч ирэв. 

	Дон Жуан буюу Амбруаз ламтан хийдэд шавилан сууж үнэнхүү сэтгэлийг барин бие сэтгэлийг огоорон хатуу ширүүнийг үзсээр хэдэн жилийн нүүр үзжээ. Өнгөрсөн амьдралын дурсамж нь түүнийг огт орхиогүй ч гэсэн зүрх сэтгэлийг нь шимшрүүлж байгаа зовлон нь урьдахаа орхин шал өөр амьдралаар амьдарч эхэлсэн гэж бодоход арай зөөлөрнө. 

	Нэг өдөр үдээс хойш наран айхавтар шарж байх үес бүх лам нар ердийнхөөрөө наранд ээж амарч суув. Зөвхөн Амбруаз лам цэцэрлэгт нүцгэн толгойгоо наранд шаруулан ажил хийсээр байв. Өөрөө өөртөө ногдуулсан нэгэн шийтгэл нь энэ ажээ. Хүрз рүүгээ тонгойхдоо өөрийнхөө ойролцоо зогссон хүний сүүдрийг ажиглав. Лам нарын нэг нь цэцэрлэгт орж ирж дээ гэж бодоод нэгэн залбирлын үгээр Аvе Maria34 гэж  мэндлэн ажлаа үргэлжлүүлж байлаа. Гэвч хариу сонсогдсонгүй. Сүүдэр хөдөлгөөнгүй хэвээр байгаад гайхсан Амбруаз толгой өргөвөл өмнө нь газар шүргэсэн нөмрөгтэй, цагаан хар өд хадсан бүрхээр нүүрээ бараг тагласан өндөр залуу зогсож байхыг харав. Сайх эр түүнийг ихэд хорсон тавласан, үзэн ядсан харцаар дув дуугүй ширтэнэ. Хэдэн минут хоёул бие биеэ тас ширтэлцэв. Эцэст нь танихгүй эр урагш алхан бүрхээ авч царайгаа ил гаргаад, 

	— Та намайг таньж байна уу? гэлээ. 

	Дон Жуан түүнийг гайгүй сайн харсан боловч чухам хэн болохыг таньсангүй. 

	— Берг-ор-Зүүмийн бүслэлтийг санаж байна уу? Модесто гэдэг нэгэн цэрэг байсныг... мартчихаа юу?

	Дон Жуан цочин татвалзахад үл таних хүн хүйтнээр, 

	—... Яагаа вэ, таныг алах гэж цахиур буу шагайсан мөртөө таны хүндэт найз дон Гарсияг оронд нь нударчихсан цэргийг санахгүй байна уу? Тэр Модесто чинь би байна! Тэгэхдээ надад өөр нэр бий. Намайг дон Педро де Охеда гэдэг. Танд алуулдаг дон Алонсо де Охедагийн хүү, таны гарт үрэгдсэн донья Фауста де Охедагийн ах, таны гараар баллуулсан донья Тереса де Охедагийн ах нь байна

	— Дүү минь! хэмээн дон Жуан дуу алдаж түүний өмнө сөхрөн унаад, — Би бол бузар явдлаар биеэ буртагласан өөдгүй нүгэлт амьтан мөнөөс мөн. Түүнийгээ цагаатган нүглээ арилгахын тул хорвоогийн амьдралыг тэвчин энэ ариун хувцсыг өмсөх болсон нь энэ. Чухам яавал та намайг өршөөн нигүүлсэхээ хэлээч. Ямар ч хатуу шийтгэл байлаа гэсэн таны хараалаас л намайг зайлуулж байвал надад айх юм алга. 

	Дон Педро зэвүүнээр мушилзаад, 

	— Сеньор Маранья, нялуурахаа боль! Би уучилж чадахгүй. Миний хараал танд хүрдгээ хүрчихсэн. Түүнийхээ үрийг хүлээж байх тэсвэр харин надад алга. Би хараалаас илүү ч байж мэдэх юм авч ирсэн юм гэж хэлээд нөмрөгөө яран унагавал гарт нь хоёр сэлэм байх ажээ. Хоёулыг хуйнаас нь сугалж газар шаагаад, 

	— Дон Жуан, дуртайгаа ав. Таныг зэгсэн сайн цавчилддаг гэлцдэг юм билээ. Би ч бас сэлмийг муугүй эзэмшсэн хүн. Юу чаддагаа үзүүлээдэх гэв. 

	Дон Жуан загалмайлан залбираад, 

	— Дүү минь! Та миний сахил санваар хүртсэнийг мартчихсан байна. Би таны мэддэг дон Жуан хэдийнээ биш болж Амбруаз гэлэн болчхоод байна гэв. 

	— За тэгэхээр Амбруаз гэлэнтэн минь, та миний дайсан учир хэнбугай нь ч бай хамаа алга, би зөвхөн өшөөгөө авахыг хүсэх байна. 

	Дон Жуан түүний өмнө дахин сөхөрч

	— Миний амь танд хэрэгтэй бол дүү минь, май дуртайяа найр тавьж өгье. Дураараа л гэсгээн цээрлүүл гэв. 

	— Өөдгүй бялдууч амьтан! Намайг доромжлох чинь дутаа юу? Би чамайг галзуу нохой алж байгаа юм шиг нухчихъя гэж бодсон бол энэ сэлмийг чирч явахын хэрэггүй байсан юм. За алив, түргэхэн шиг дуртай сэлмээ аваад амиа хамгаал!

	— Дүү минь, би цавчилдаж чадахгүй, харин үхэхэд бэлэн байна гэдгээ дахин хэлье. 

	— Өөдгүй хог! гэж уур нь шатсан Педро хашхираад, — Чамайг зоригтой гэж ярилцдаг. Хэрэг дээрээ арчаагүй амьтан байсан юм шив гэв. 

	— Зориг гэнэ үү, дүү минь? Би хуучин ялт үйлдлийнхээ дурсамжаас салан, цөхрөхгүй байх юм сан гэхдээ зориг хайрлаач гэж бурхнаас гуйдаг юм. Дүү минь хагацъя даа. Миний байгаа нь таны дургүйг хүргэхээс хэтрэхгүй нь мэдээжийн болохоор би алга болсон нь дээр байна. Тэнгэр минь, хэзээ нэгэн цагт гэмээ хүлээн, нүглээ наманчилсан маань ямар үнэн болохыг ойлгох болтугай гээд дон Жуан хэд алхтал Педро түүний ханцуйнаас чангаан, 

	— Бид хоёрын хэн нэг нь цэцэрлэгээс амьд гарахгүй. Чөтгөр ав, наад сэлмээ аваач, уйлагнаж, үглэхийн алинд чинь ч итгэх юм алга! гэв. 

	Дон Жуан түүнийг гуйсан харцаар хараад гарах хаалга руу алхав. Гэвч Педро түүний захнаас зууран, 

	— Жигшүүртэй алуурчин минь, миний гараас мултарна гэж бодов уу? Тэгж ч ярихгүй шүү! Чиний наад чөтгөрийн туурайгаа нуусан нөмрөгийг тасар татаад өгье, тэгэхэд надтай тулалдах зориг чамд бий болно биз гэж хэлмэгц дон Жуаныг хана мөргөтөл хүчтэй түлхэв. 

	— Сеньор Педро де Охеда! Хүсээд байвал намайг алчих. Харин тантай гар зөрүүлэхгүй гэдгээ хэлчихье! гэж дон Жуан хэлээд гараа зөрүүлэн цээжиндээ авч дон Педрог тайван авч бардам харцаар тас ширтэв. 

	— Тийм ээ, өөдгүй новш минь чамайг ална! Гэхдээ өмнө нь чиний хулчгар занд тохирсон шан өгнө. 

	Ингэж хэлээд дон Педро, дон Жуанд амьдралдаа анх удаа л үзэж байгаа алган боов хүртээжээ. Дон Жуаны нүүрээс гал бутрах шиг болон минчийв. Залуу халуун насны бардам омог зүрхийг нь дэвэргэжээ. Дон Жуан нэг ч үг дуугаралгүй сэлэм рүү гүйж очоод нэгийг нь шүүрэн авав. Дон Педро үлдсэнийг шүүрэн авч зэхэн зогсов. Хоёр улаан галзуу амьтан бие бие рүүгээ дайран орж уур хилэн нь буцалсан тэд нэг зэрэг л бие биедээ хүрч чадав. Дон Педрогийн сэлэм дон Жуаны ноосон хувцсыг бүлэн биеийн нь хажуугаар шархтуулсан ч үгүй хайран өнгөрөхөд дон Жуаны сэлэм өрсөлдөгчийнхөө цээжинд ишдээ тултал зоогдсон байлаа. Дон Педро үхэтхийн нам унав. Дон Жуан дороо ойчсон дайснаа гөлрөн хэсэг хугацаанд хөдөлж ч чадалгүй, дүйнгэтэн ширтэнэ. Дон Жуан аажим аажмаар сэхээ орж ямар айхавтар нүгэл хийснээ ухаарлаа. Тэр бээр үхдэлийг тэврэн авч амь оруулах гэж хий дэмий оролдов. Гэвч янз бүрийн шархыг наснаасаа олон харсан дон Жуан шарх нь үхлийн аюултай гэдэгт огт эргэлзсэнгүй. Дон Жуаны хөлийн дэргэд хэвтэх цустай сэлэм өөрөө өөрийгөө гэсгээгээч гэж хэлэх шиг. Гэвч энэхүү чөтгөр шүглэсэн бодлоо тэр өөрөөсөө зайлуулан ширээт ламтай уулзахаар яаравчлан жовгонд нь амьсгаадан орлоо. Ширээт ламын хөлд сөхрөн унаж нулимсаа асгаруулан байж бүх болсон явдлыг ярилаа. Эхлээд ширээт лам түүний ярьсанд итгэсэнгүй, хөөрхий амьтан өөрийгөө дэндүү зовоосноос ухаан санаа нь явдалтай болж дээ гэж бодов. Гэвч дон Жуаны хувцас хунар, гар хөлд бялдсан цус эл аймшигт хэргийн үнэнийг гэрчилнэ. Ширээт лам угийн хэрсүү хүн билээ. Хэрэв энэхүү хэргийн тухай хүн амьтанд тарвал сүмийн нэр хүнд яаж балрахыг дор нь ойлгов. Хэн ч халз тулааныг харсан нь үгүй. Тэгээд ширээт лам энэ хэргийг сүмийнхнээсээ ч хүртэл нуухаар шийджээ. Дон Жуаныг өөртэйгөө хамт явахыг тушааж хүүрийг хоёулаа дамжлан түлхүүрийг нь өөрөө барьж явдаг зооринд оруулав. Тэгээд дон Жуаныг жовгонд нь түгжчихээд коррехидорт өөрийн биеэр хэргийг тайлбарлахаар очлоо. 

	Нэг удаа дон Жуаныг үл бүтэх аргаар алах гэж оролдсон дон Педро яагаад тэр аргаа дахиад хэрэглэхийг хүсэлгүй адилхан зэвсэг хэрэглэн тулалдаж байж цааш нь харуулахыг тэгж их хүсээ вэ гэж гайхаж болох юм. Өөдгүй хорон санааны үүднээс ингэсэн байжээ. Дон Жуан нүглийг цээрлэн хатуу ширүүнээр өөрийгөө залхаан амьдрах болсныг олонтоо дуулж сонссон агаад түүний ариун хутагт явдлын алдраас болоод хэрэв түүнийг зүгээр алчихвал диваажин руу шууд явуулчихна гэдгийг дон Педро сайн ойлгож байжээ. Тэгэхээр түүнийг халз тулалдаанд өдөн, мэс далайлгаснаар амьдын хар нүгэл үйлдүүлэн цааш нь харуулбал бие махбодыг нь сүнстэй нь хамт баллаж чадах юм гэж итгэжээ. Түүний энэ бузар төлөвлөгөө муу санаат яван хатна гэгчээр өөрийг нь яаж балласныг бид нэгэнт мэдсэн билээ. 

	Эл хэргийг олонд мэдэгдэлгүй дарагдуулах нь алга урвуулахын адил байлаа. Коррехидор ширээт ламын ярьсантай санал нийлж ажиг сэжиг авхуулахгүй байхад нь туслав. Энэ үхсэн хүн нэг танихгүй хүнтэй халз тулалдаад алуулжээ, шархтай байхад нь сүмд авчирсан боловч төдхөн амьсгал хураажээ гэдэгт бусад гэлэн итгэжээ. Дон Жуаны хэрхэн их гэмшиж шаналсныг хэлэх юун. Ширээт ламын хэлсэн номлосон болгоныг баяртайгаар сүсэглэн гүйцэтгэдэг болжээ. Амьдралынхаа сүүлчийн өдрийг хүртэл дон Педрог сүлбэсэн сэлмийг дон Жуан орныхоо хөлд хадгалж, түүнийг харах бүр талийгаач, түүний төрөл төрөгсдийн хойноос залбирал уншихгүй өнгөрнө гэж байдаггүй байлаа. Түүний сэтгэлд үлдсэн омгийг сэвгүй арилган, хорхойд хоргүй амьтан болгохын тулд хамба нь түүнийг өглөө болгон сүмийн тогооч дээр очиж алган боов амсаж байлгахаар шийджээ. Амбруаз гэлэн тогоочоос алган боов амссаны дараа ингэж доромжилсонд нь талархаад нөгөө хацраа тавьж өгдөг байлаа. Тэр ийнхүү дахин арван жил эл хийддээ амьдарч нэг ч удаа түүний хутгийг олсон амьдрал залуу халуун насных нь омог бардмаас болж эвдэгдсэн нь үгүй. 

	Залуу насандаа үйлдсэн их нүглийг нь мэддэг хүмүүст хүртэл гэгээн хутагтын ёсоор хүндлэгдэн байсаар нас нөгчив. Амьсгаа хураахын өмнө өөрийг нь сүмийн босгонд оршуулж орж ирсэн хүн бүр дээр нь хөлөө арчиж байг гэж гуйсан гэдэг. Мөн бунхан дээр нь «Орчлонд амьдарч агсан хамгийн адгийн хүн энд нойрсож байна» гэж бичихийг хүсжээ. Гэвч түүний дэндүү хүлцэнгүйгээс үүдсэн энэхүү хүсэлтийг нэг бүрчлэн биелүүлэх хэрэггүй гэж гэлэнгүүд үзжээ. Түүнийг, хөрөнгөөрөө босгуулсан жижиг дуганы нь гол шүтээний өмнө оршуулжээ. Харин түүний мөнх бусыг үзүүлсэн шарилын чулуун дээр өөрийн нь гуйсныг сийлсэн нь үнэн боловч түүний үнэнхүү сүсгийн тухай магтаалын үгийг нэмж сийлжээ. Севильд ирсэн харийн хүн бүр түүний байгуулсан эмнэлгийг, ялангуяа шарилыг нь оршуулсан жижиг дуганыг үзэж сонирхохгүй өнгөрнө гэж байхгүй. Энэхүү дуганы хана туургыг Мурильо өөрийн шилдэг бүтээлээр чимэглэн хээлжээ. Маршал Султын зургийн гудамлагийг одоо чимэглэж буй «Тэнэмэл хүү буцаж ирсэн нь», «Черихоны бумба» зэрэг энэ зураг уг нь «Энэрлийн» эмнэлгийн ханыг дээр үед чимэглэн байсан юм гэдэг. 

ПРОСПЕР МЕРИМЕ, ТҮҮНИЙ УРАН БҮТЭЭЛ

	 

	Францын үргэлжилсэн үгийн гарамгай зохиолч Проспер Мериме (1803-1870) бага наснаасаа уран бүтээлийн замд орж 1822 онд «Кормвель» гэдэг романтик драмаа анх зохиожээ. П. Мериме залуу насандаа тэр үеийн Францын уран зохиолын шилдэг төлөөлөгчид болох Ф. Стендаль, П. Ж. Беранже, В. Гюго, А. де Виньи, зураач Э. Делакруа, Оросын зохиолч А. И. Тургенев нартай дотно танилцан нөхөрлөж байсан нь түүний уран бүтээлийн цаашдын замналд их нөлөө үзүүлсэн байна. Ялангуяа П. Меримегийн уран бүтээлийн үзэл санаа, арга барил бүрэлдэн төлөвшихөд түүний дотнын нөхөр, гарамгай зохиолч. Ф. Стендаль шийдвэрлэх үүрэг гүйцэтгэжээ. П. Мериме дэвшилт романтик зохиолчидтой нөхөрлөх явцдаа тэдгээрийн уран зохиолын сэдэв, арга барилыг ашиглан өөрийн зохион туурвих ба найруулгын аргыг өвөрмөц байдлаар нягт хичээнгүй боловсруулсан байна. Ийнхүү дэгжин чамин үг хэллэг, романтик зохиолын баатруудын үнэмшлээр бага, ер бишийн дүрээс зайлсхийж реалист хандлагаар дүрслэн бичих үе шатанд ахиж дэвшсэнээр өөрийн үеийнхнээсээ давамгайлах болжээ. П. Мериме үндэсний өвөрмөц байдлыг илүү сонирхох болсон нь түүний 1825 онд нийтлүүлсэн «Клара Газулын театрт» гэдэг жүжгийн түүвэрт тод тусгалаа олжээ. Зохиолч 1827 онд балканы ардын дууг ашиглан «Гусла» гэдэг түүвэр нийтлүүлсэн нь их амжилт олж гадаадад ч их алдаршжээ. «Гусла»-гийн хэд хэдэн туулийг А. С. Пушкин «Баруун славын дуулал»-даа ашигласан байдаг. П. Меримегийн энэ түүврийн гол сэдэв бол гадаадын түрэмгийлэгчдийн эсрэг эрх чөлөө, тусгаар тогтнолын төлөө тэмцэл, жирийн хүмүүст хүнд дарамт болж байсан хөрөнгөтний соёл иргэншил юм.

	П. Мериме Францын өнгөрсөн түүхийн сэдвээр ХIV зууны тариачдын бослогын тухай 1822 онд «Жакери», XVI зууны хоёрдугаар хагасын католик, гугенот нарын тэмцлийн тухай 1829 онд «IX Карлын хаанчлалын он цагийн тэмдэглэл» зэрэг драмын зохиолыг туурвижээ. Эдгээр зохиолд П. Мериме бие хүний түүхэнд гүйцэтгэдэг үүргийн тухай романтик үзэлтэн нарын бодлын эсрэг нийгмийн гол хөдөлгөгч хүчин нь өргөн олон ард түмэн гэсэн санааг тод томруунаар дэвшүүлэн гаргасан байдаг. Хориод оны сүүлчээр нийтлүүлсэн «Шигтгээ хээ» (1833) туурийн түүвэрт П. Мериме хөрөнгөтний соёл иргэншлийн нөлөөнд автаагүй, ер бишийн хүчин чадалтай баатруудын дүрийг бүтээсэн нь, ялангуяа «Матео Фальконе» (1829), «Таманго» (1829) туурьд тод илэрсэн байдаг. Францын уран зохиолд дайны явцыг реалист аргаар анх дүрсэлсэн зохиол бол П. Меримегийн «Хээрийн бэхлэлтийг эзлэн авсан нь» (1829) туурь юм. Хүмүүсийн санаа сэтгэлийн нандин сайхан чанарыг хөрөнгөтний хуурамч зан суртахуун хэрхэн бузарладгийг П. Мериме «Этруссын ваар» (1830) туурьдаа тод дүрсэлжээ. Хөрөнгөтний нийгмийн бурангуй ёс, мөнгө хөрөнгөөр бүхнийг эрхшээлдээ оруулах гэж улайрсан бузар муухай шинж байдлыг, Мериме «Давхар алдаа», (1833), «Арсен Гийо» (1844), «Санваартан Обен» (1846) зэрэг зохиолдоо шогчлон үзүүлжээ. «Иллийн Венера дагина» (1837), «Коломба» (1840), «Кармен» (1845) зохиолууддаа хөрөнгөтний ёс суртахуун ба шударга үзэл санаа хоёр хоорондоо хэрхэн харшилж байдгийг П. Мериме сонирхолтойгоор дүрслэн гаргажээ.

	XIX зууны гуч, дөчөөд оны үед П. Меримегийн туурь ур чадварын дээд цэгтээ хүрсэн боловч 1848 оноос хойш түүний уран бүтээл зогсонги байдалд орж бүтэн хорин жилд гурван жүжиг, гурван туурь бичжээ. Харин энэ үед П. Мериме Оросын уран зохиолыг их сонирхон судалж А. С. Пушкины «Гилбэрийн хатан», Н. В. Гоголийн «Байцаагч түшмэл» ба А. И. Тургеневийн зохиолоос франц хэлээр орчуулан тэдгээр зохиолчдын тухай цуврал өгүүлэл бичиж Оросын түүхийн тухай олон бүтээл туурвижээ.

	П. Меримегийн зохиолыг 1957 оноос эхлэн монгол хэлээр орчуулж энэ завсар «Худалдаачин Таманго». «Кармен» «Цэнхэр тасалгаа» зэрэг хэд хэдэн зохиолыг манай уншигчид амтархан уншсаар байна. Уншигчдад энэ удаа толилуулж буй П. Меримегийн гурван туурь нь XIX зууны үеийн Францын сонгодог уран зохиолтой монголын уншигчдыг танилцуулахад тус дөхөм болох нь эргэлзээгүй. Эдгээр зохиолыг залуу орчуулагч Б. Пүрэвбаатар эх хэлнээс нь орчуулсан нь сайшаалтай юм.

	Хуучны эцгийн эрхт ёсны зан заншлын ул мөр их хадгалагдан үлдсэн Корсик арлынхны өвөрмөц сонин амьдрал, хүн ардын эрс шийдмэг зан төрхийг П. Мериме «Коломба» туурьдаа сонирхолтой дүрслэн гаргасны дотроос Корсик арлын эрмэг зоригтой бүсгүй Коломбагийн дүр нь дэлхийн уран зохиолд тодорсон шилдэг дүрийн нэг болжээ. Түүний зан байдалд эх нутгийнхны баатарлаг уламжлал, ер бишийн эрс шийдмэг зан араншин өвөрмөцөөр илэрч байгаа нь хөрөнгөтний соёл иргэншлээс эрс ялгаатай, үндэсний байдлаа жинхэнэ ёсоор хадгалан үлдсэн агуулгыг илэрхийлжээ.

	Дундад эртний өрнө дахины уран зохиолд олонтоо дүрслэгдсэн ёс суртахууны хэм хэмжээг үл хайхрагч шалиг эр дон Жуаны дүрийн олон сонин хувилбарыг дэлхийн олон гарамгай зохиолчид бүтээсний дотор П. Меримегийн «Зуурдын тамын сүнс» туурьт (1834) гарч байгаа дон Жуаны өөр нэгэн хувилбар уншигчдын сонирхлыг зүй ёсоор татдаг юм. Дундад зууны үеийн Испанийн нийгмийн бузар бурангуй ёс дэглэмийг зохиолч үнэн зөв дүрслэн үзүүлсэнд зохиолын гол ач холбогдол оршиж байна.

	«Давхар алдаа» зохиолдоо П. Мериме хөрөнгөтний нийгэмд өрх гэрийн амьдрал бол хоосон нэрэлхэх, ёсорхох байдалд тулгуурладгийг үнэмшилтэйгээр шогчлон гаргажээ. Авгай нөхөр хоёр хамт хэдэн минут байх нь тэдгээрийн хэн хэнд тэсвэрлэхийн аргагүй хүнд залхаалт болж байна. Увайгүй, залхуу, авгайтайгаа хааш яаш харьцдаг нөхөр нь ан гөрөө, зугаа наргианыг эрхэмлэж байхад нөхрөө үзэн ядах болсон авгай нь хий бухимдан хоосон мөрөөдөлд автаж илүү дутууг санаархан сээтэгнэж явсаар түүндээ өртөгдөж амь наснаасаа хагацаж байгааг хөрөнгөтний гэр бүлийн нийтлэг шинж болгон үзүүлжээ.

	Олон талын боловсролтой П. Мериме өөрийн амьдарч байсан нийгмийн дүр зургийг богино хэлбэрийн үргэлжилсэн үгийн зохиолд ийнхүү реалист аргаар дүрслэн үлдээснээр Францын ба дэлхийн уран зохиолын санд үнэтэй чухал хувь нэмэр оруулжээ.

	 

	Р. Гүрбазар

Заметки

		[←1]
	 Ромын домгоор бурхдын эзэн, грекийн Зэвс бурхантай дүйнэ (орч.)




	[←2]
	 Дон жуан Тенорье гэдэг Испани эр XVI зууны үед Севильд амьдарч садар самуун, наргианч байдлаар нэрд гарч олон зохиолын баатар болон алдаршжээ. Нэг явдаг хүүхнийхээ эцгийг алчхаад дараа нь түүний хөшөөг найрт урихад хөшөө нь ирж түүнийг тамд аваачсан домогтой. Энэ домгийг Мольер «Дон Жуан» жүжигтээ анх дүрсэлжээ. Пушкин «Чулуун зочиндоо» бас дүрсэлжээ. (орч.)




	[←3]
	 Дон Жуан де Маранья (1628-1679) Маньярын гүн дон Мигелийг хэлсэн бололтой. Залуу насаа завхай зайдан өнгөрөөсөндөө гэмшин, нүглээ наманчлахын тулд сүмд суух болжээ. Мериме туурьдаа дээрх хоёр домгийг хоёулыг нь хэрэглэжээ. (орч.)




	[←4]
	 Жан Франсуа Дюсис (1733-1816) - Францын драмын зохиолч, яруу найрагч




	[←5]
	 Орчлонд амьдарч агсан хамгийн адгийн хүн энд нойрсож байна (исп.). 




	[←6]
	 Жиральда - XII зууны үед барьсан Севиль хотын нэг сүм. 




	[←7]
	 Испанийн Андулусд амьдарч агсан арабчууд Испаничуудын эсрэг боссон авч зэрлэгээр дарагджээ (орч.)




	[←8]
	 Бернардо дель Карпьо - испанийн үндэсний баатар, олон тулалдаанд ялалт байгуулсан, түүний тухай янз бүрийн домог яригддаг юм. 




	[←9]
	 Домогт баатар Руй Диасегийн (1040-1099) тухай XIV-XV зууны үед... богино дуу гарч байсныг өгүүлжээ. Руй Диасег «Сид» гэж нэрлэдэг байсан нь арабын «ноён» гэсэн утгатай үг юм. 




	[←10]
	 Луй де Морале (1509-1586) - Испанийн зураач. 




	[←11]
	 Францаар «Purqatoive» оросоор «чистилище» гэдэг нь католик шашны сургаал ёсоор, эрлэгийн тамд эгнэгт үлдэх ёсгүй үхэгсдийн сүнсийг янз бүрийн сорилтоор диваажинд очихоос нь өмнө нүглээс цэвэрлэх газар гэнэ. Эл үгийг манай ахмад орчуулагч Ж. Цэвээн «Зуурдын там» хэмээн орчуулсныг дагавай (орч.)




	[←12]
	 Тэр үеийн испанийн задгай мөнгө. 




	[←13]
	 Буруу номтны цэргийг ахалж явсан лалын лам. 




	[←14]
	 Сүү, өндөгний шар уураг, сахар, дарс, жимсний зүйлээр найруулан хийсэн сэрүүн ундаан. 




	[←15]
	 Христосын шашны домог ёсоор бол ариун Мишель нь тэнгэр нарны орны цагдаагийн үүрэг хүлээсэн их архад юм. 




	[←16]
	 Эртний испани зэрэг оронд сурвалжит айлын охид, бүсгүйчүүдийг даган явдал үйлдлийг харж зөвлөдөг эмэгтэй (орч.)




	[←17]
	 Хаан томилсон хот тосгоныг захирагч. 




	[←18]
	 Католик мөргөл. 




	[←19]
	 Дотоод сэтгэлийн асуудал (лат.)




	[←20]
	 Алтан зоос (исп.)




	[←21]
	 Сүмийн зэрэг хэргэмийг худалдаалах, мяндагтан нарыг хахуульдах гэсэн үг (орч.)




	[←22]
	 Үнэнч Ахат - эртний грекийн домогт гардаг Эней баатрын дотнын нөхөр (зохиогч). 




	[←23]
	 Шашны домгоор Адам Ева хоёрын ууган хүү Кайн өширхөн дүү Авилаа алсан учир бурхан түүнийг үүрд цээрлүүлэн харсан бүгд харааж байг гэж духан дээр нь тамгалжээ (орч.)
 




	[←24]
	 Эртний домгоор Афины хаан Тезей өөрт нь дурласан дайсан хааныхаа охин Ариадны өгсөн бөөрөнхийлсөн утасны тусламжаар хонгилоос гарч чаджээ. Тэгээд баярласандаа түүнийг өөртэйгөө хамт авч яваад нэгэн арал дээр орхиход Ариадна гүнж дарс хөгжөөний бурхан Вакхагийн эхнэр болохоос өөр арга байсангүй (орч). 




	[←25]
	 Испанийн домог ёсоор Испанийн домогт баатар Сид эцгийнхээ нэр төрийг хамгаалан сэтгэлт бүсгүй Хименийхээ эцгийг алсан гэдэг. Сидийн талынхан дун цагаан хувцас өмсдөг байсан гэдэг. 




	[←26]
	 Домгоор бол Миневр нь шинжлэх ухаан, урлагийн бурхан. Марс нь дайны бурхан юм. 




	[←27]
	 Байлдааны далбаат хөлөг. Сэлүүрчид нь ихэвчлэн хоригдол, ялтан, боол хүмүүс байжээ (орч.)




	[←28]
	 Хөзрийн нэгэн зүйл мөрийтэй тоглоом. 




	[←29]
	 Үүрэг хүлээлгэсэн болзолтой (лат.)




	[←30]
	 даруу (исп.)




	[←31]
	 Сидийн тухай домогт Химена нэртэй бүсгүй хэчнээн их уйлж унжсан боловч эцгээ алсан Родригын эхнэр болохыг зөвшөөрсөн байдаг ажээ (орч.)




	[←32]
	 оршуулгын дуу (лат.)




	[←33]
	 Хилэнгийн өдөр (лат.)




	[←34]
	 Бурхны аврал гэсэн утгатай христос шашны санваартны мэндийн үг. 

